
Musow ka kalolabɔ :

Musow ka kalolabɔ bɛ daminɛ u san 11 n’u san16 cɛ. A bɛ na ka kɔn kalo tile mugan ni 
segin ɲɛ walima o kɔfɛ. A kuntaala bɛ se tile 3 ma walima tile 4. O b’a jira k’u si sera 
kɔnɔ ta ye.
Waati dɔw la, kalolabɔ bɛ kɔnɔdimi bila npogotiginiw na ani fana a tɛ na a nacogo 
la tuma bɛɛ. Nin gɛlɛyaw de bɛ npogotiginiw kan kɔsɛbɛ, nga a ka c’a la o tɛ bana 
taamasiɲɛn ye.
Ni koli kɔnɔdimi bɛ npogotigini na : 

A man kan k ’a da n’a  
ye, o b’a juguya

 A ka kan k’a taama taama. A bɛ se ka furaji  
kalamanw min ani k’a  
senw don ji kalan na.

A bɛ se ka furaw ta minnu bɛ se ka dimi mada i n’a fɔ asipirini walima kɔnɔdimi fura 
wɛrɛw (a’ ye sɛbɛn ɲɛ 550 lajɛ). O bɛɛ kɔfɛ, a bɛ se ka fini dɔ su ji kalan na k’o d’a kɔnɔ 
kan. 
Koli waati la, npogotikini ka kan k’a yɛrɛ saniya, ka sunɔgɔ ka ɲɛ, ka dumuni kɛ ka ɲɛ 
ani k’a ka sokɔnɔbaara kɛta kɔrɔw kɛ (i n’a fɔ a tun b’a kɛ 
cogo min kɔrɔlen). Baasi t’a la muso ka kafoɲɔgɔnya kɛ koli 
waati. (Nga ni sidabana bɛ kafoɲɔgɔnw dɔ la kelen na, bana 
yɛlɛmani ka teli.) 

Koli/kalolabɔ gɛlɛyaw taamasiɲɛw :

•	 Kɔli nawaati yɛlɛma yɛlɛmani tɛ kojugu ye muso dow fɛ ; 
dɔw bolo, a bɛ se ka kɛ bana basigilen ye, fanga dɔgɔya, 
jolidɛsɛ, balokodɛsɛ, sɔgɔsɔgɔnijɛ, sidabana jugumanba 
walima i b’a sɔrɔ kuru sigilen don bange nugu kɔnɔ.

•	 Koli nawaati tɛmɛni bɛ se ka kɛ kɔnɔmaya taamasiɲɛ dɔ 
ye. Nga npogotigini ni muso minnu si tɛmɛna san binaani 
kan olu ka koli nawaati tɛmɛni tɛ kojugu ye. Hami ni 
jatigɛ bɛ se ka muso ka koli tɛmɛ a kan. 

•	 Ni basi bonta cayara k’a kuntaala tɛmɛ kalo kelen kan, o 
ye kɔnɔtiɲɛ taamasiɲɛ ye (a’ ye sɛbɛn ɲɛ 394 lajɛ). 

•	 Ni koli tɛ na kɔsɛbɛ, a ɲɛ finnen don ani fana dimi b’a la, o bɛ se k’a jira ko den dalen 
tɛ denso kɔnɔ. O ye kojuguba de ye, o la a’ ka kan ka dɔgɔtɔrɔ dɔ sɛgɛrɛ teliya la.

•	 Ni basi bɛ bɔn kɔnɔ kan, o bɛ se ka kɛ kɔnɔtiɲɛ ye. 
•	 (basi dɔɔni dɔɔni bɛ bɔn muso dɔw kan koli fila ni ɲɔgɔn cɛ, o tɛ baasi ye). 
•	 Ni koli bɛ tɛmɛ tile wɔɔrɔ kan, ni basi ɲɛ bɛ yɛlɛma, walima n’a bɛ na ka tɛmɛ siɲɛ 

kelen kan kalo kɔnɔ, a’ ka kan ka taa aw yɛrɛ lajɛ dɔgɔtɔrɔso la. 

Koli jɔli (ni muso si tɛmɛna koli yeli ma) :

Ni Muso si tɛmɛna koli yeli ma, a tɛ koli ye tuguni jango ka kɔnɔ ta. A ka c’a la, o bɛ kɛ 
ka muso si to san binaani ni san biduuru ni ɲɔgɔn cɛ. O waati kɔnɔ, koli bɛ to ka cun 
cun muso kan san’a ka tigɛ pewu. 
Kun t’a la muso ka kafoɲɔgɔnya dabila koli jɔli kɔnɔ walima koli jɔlen kɔfɛ. Nga muso 
bɛ se ka kɔnɔ sɔrɔ o waati la. N’a t’a fɛ ka den wɛrɛ sɔrɔ tuguni koli jɔlen kɔfɛ, a ka kan 
ka tɛmɛ ni bange kɔlɔsi fɛɛrɛw ye fo kalo tan ni fila.
Ni koli jɔli daminɛna, a bɛ kɛ muso hakili la ko a kɔnɔma don. Kalo saba walima kalo 
naani koli jɔlen kɔfɛ, ni muso ye basi ye, a bɛ kɛ a ɲɛ na ko kɔnɔtiɲɛ don. Muso san 
binaani walima san biduuru mana basi ye tuguni kalo damadɔ koli jɔlen kɔfɛ, a’ b’a ɲɛfɔ 
a ye k’o tɛ baasi wɛrɛ ye, nga a ka koli de bɛna jɔ pewu. 
Koli jɔli sen fɛ, musow bɛ tɔɔrɔ caman sɔrɔ i n’a fɔ nisɔngoya, fari kalaya, fari-fan-bɛɛ-
dimi, ani dusutiɲɛ. Nin bɛɛ kɔfɛ, koli bɛ jɔ pewu, musow bɛ lafiya sɔrɔ.
Basi-bɔn walima kɔnɔdimi gɛlɛn bɛ muso minnu minɛ koli jɔli sen fɛ, walima koli jɔlen 
kɔfɛ ni basi bɛ bɔn u kan tuguni, u ka kan ka taa dɔgɔtɔrɔso la k’u yɛrɛ lajɛ ni kuru sig-
ilen t’u kɔnɔ.
Bange jɔlen kɔfɛ, muso kolo fanga bɛ dɔgɔya ani fana a kari bɛ diya. Walasa kolo ka 
fanga sɔrɔ, muso ka kan ka kolo sinsin dumuniw dun (calcium. A’ ye sɛbɛn ɲɛ 116 lajɛ). 
Komi a tɛna den wɛrɛ sɔrɔ tuguni, o b’a to a bɛ se k’a janto a mɔdenw na, ka baara 
wɛrɛw kɛ a ka sigida kɔnɔ. A dɔw yɛrɛ bɛ se ka kɛ tinminɛmuso ye walima kɛnɛya 
baarakɛlaw.

Kɔnɔmaya :

Kɔnɔmaya taamasiɲɛw : Nin taamasiɲɛ ninnu bɛɛ ka ɲi.Tuma 
dɔw la, koli nabaliya taamasiɲɛ fɔlɔw ye :
•	 Dusukun ɲugun sɔgɔmada fɛ (kɔnɔmaya kalo saba fɔlɔ kɔnɔ),
•	 Sugunɛ kɛ bɛ caya,
•	 kɔnɔbara bɛ bonya,
•	 Sinw bɛ bonya, 
•	 ɲɛda bɛ kurukuru, barakɔrɔla ni sin nukunw bɛ fin.
•	 Nin taamasiɲɛ bɛɛ kɔfɛ, kalo duurunan n’a nɔkan taw la, den  

bɛ lamagali daminɛ kɔnɔbara la.
Den dacogo ɲuman ba dɛbɛ la kɔnɔ kalo kɔnɔtɔnnan na :
Walasa ka kunnafoni wɛrɛ sɔrɔ kɔnɔmaya ni jiginni kan, (a’ ye gafe kalan min bɛ sazi-
famuw tɔgɔ la min bɛ wele « Precis d’Obstetrique » min sɛbɛnna Robert Merger fɛ). 

Kɛnɛya sɔrɔcogo kɔnɔmaya waati :

•	 A ka fisa muso ka dumuni nafama caman dun walasa ka fanga sɔrɔ, kɛrɛnkɛrɛnnenya 
la fanga tɛ muso minnu na. Farikolo mago bɛ dumuni nafamaw la i n’a fɔ witaminiw. 
Musokɔnɔma bɛ se ka dumuni suguya bɛɛ dun. 

•	 Aw bɛ kɔkɔ wasa k’aw ka dumuniw na walasa den ka kɛnɛya sɔrɔ. Walasa ka sen 
funu ni tɔɔrɔ wɛrɛw bali, a’ kana kɔkɔ dama tɛmɛ. 

•	 A’ b‘aw hakili to aw farikolo n’aw da kɔnɔna saniyali la waati bɛɛ.
•	 Kɔnɔmaya dɔgɔkun wɔɔrɔ laban na, aw bɛ kafoɲɔgɔnya nɛmɛnɛmɛ, ka fanga la baara 

ni taama janw dabila.
•	 Ni musokɔnɔma bɛ sigida la sumayabana ka ca yɔrɔ min na, kabini kɔnɔ daminɛ, a ka 

kan ka niwakinikisɛ kelen ta don o don dɔgɔkun kɔnɔ fo ka se tile wɔɔrɔ ma.
•	 Musokɔnɔma ka kan k’a yɛrɛ kɔlɔsi furaw tali la kɔsɛbɛ, Ka d’a kan fura dɔw bɛ se ka 

den bana k’a to kɔnɔbara la. O kosɔn, a man kan ka furasi ta ni dɔgɔtɔrɔ ka yamaruya 
tɛ. (Ni dɔgɔtɔrɔ bɛ fura sɛbɛn muso kun, n’a kɔnɔma don, a ka kan k’a ka kɔnɔmaya 
ɲɛfɔ. Nga tumadɔw la muso kɔnɔma yɛrɛ yelen bɛ dɔn). Muso kɔnɔma bɛ se ka furu-
dimi furaw ta, nga a k’a dan hakɛ la. A ka ɲi a ka witaminiw ni joli segin furaw ta (a’ 
ye sɛbɛn ɲɛ 187 lajɛ). Muso ka kan ka sidabana jolisɛgɛsɛgɛ kɛ ;bawo fura minnu bɛ 
sidabanakisɛ nakasi, olu bɛ se ka den kisi bana in ma k’a to ba dɛbɛ la.(A’ ye sɛbɛn ɲɛ 
398 lajɛ)

•	 Muso kɔnɔma ka kan k’a yɔrɔ janya denmisɛn ɲɔnintɔw la (sɛbɛn ɲɛ 470 lajɛ).
•	 A kana sigarɛti ni dɔlɔ min. U man ɲi a ma, wa u bɛ tɔɔrɔ lase den fana ma.
•	 A ka sogo tobi koɲuman dun.
•	 A k’a lafiɲɛ kɔsɛbɛ, nga a ka to k’a fari bɔ ɲɔgɔn na.
•	 A k’a yɔrɔ janya bagamafɛnw na i n’a fɔ fɛnɲɛnamanifagalanw ani binfagalanw. A 

kana dumuni kɛ nin bagamafɛn ninnu kɛminɛn kɔrɔ kɔnɔ fiyewu.

Kɔnɔmaya tɔɔrɔ misɛnniw :

1.	 Dusukun ɲukun ni Fɔɔnɔ : olu ka ca sɔgɔmada fɛ kɔnɔmaya kalo saba fɔlɔ kɔnɔ.
Ni muso kɔnɔma wulila sɔgɔma, a ka kan ka da lamagafɛn kɔkɔma dɔw dun. A kana 
dumuni girinman dun k’a fa. A ka fɔɔnɔ fura (ŋogalene) kisɛ kelen walima kisɛ fila 
ta dusukunɲukun waati la, walima a k’a ta miniti tan ni duuru ka kɔn dumuni ɲɛ. 
Nanaye wulilen fana bɛ se ka fɔɔnɔ ni dusukunɲukun bali. A k’ a yɛrɛ kɔlɔsi tuluma 
fɛnw na. 

2.	 Sɔnkunna : Muso kɔnɔma man kan ka dumuniba kɛ k’a fa yɔrɔnikelen. Nɔnɔ-min ka 
ɲi a ma kɔsɛbɛ. Bikaribonati ye sɔnkunna fura ye.(A’ ye sɛbɛn ɲɛ 381 lajɛ). Bɔnbɔn 
muganni fana ka ɲi a ma. N’a bɛna sunɔgɔ, a ka kunkɔrɔdonnan walima fini dɔ don 
a kun kɔrɔ.

3.	 Sen-funu : Muso kɔnɔma ka kan ka to k’a lafiɲɛ tile kɔnɔ. N’a b’a da, a k’a senw da 
fɛn dɔ kan k’u kɔrɔta walima a k’a d’a numa kɛrɛ kan (sɛbɛn ɲɛ 260 lajɛ). Kaba dasi 
wulilen ka ɲi a ma (A’ ye sɛbɛn ɲɛ 12 lajɛ). N’a senw fununen don kɔsɛbɛ, a ka kan 
ka taa dɔgɔtɔrɔso la. O bɛ sɔrɔ den girinya fɛ kɔnɔmaya kalo laban kɔnɔ.Jolidɔgɔya 
ni dumuni nafama dunbaliya ani kɔkɔ caman dun bɛ gɛlɛyaba lase muso kɔnɔma 
ma. O la, a ka kan ka dumuni nafama caman dun.

4.	 Kɔja : A ka ca kɔnɔmaya waati la. Muso kɔnɔma ka to k’a fari bɔ ɲɔgɔn na, ani fana 
n’a b’a sigi walima n’a bɛ wuli k’a jɔ, a k’a kɔ tilen, o bɛ dɔ bɔ dimi na. (A’ ye sɛbɛn 
ɲɛ 174 lajɛ). 

5.	 Jolidɛsɛ ani balodɛsɛ : Dugu misɛnniw kɔnɔ, tumadɔw, jolidɛsɛ bɛ musow minɛ. 
O jolidɛsɛ bɛ juguya n’u lajɔra. Walasa den ka kɛnɛya sɔrɔ, muso kɔnɔma ka kan ka 
dumuni dun witamini ni jolisegin fura ka ca minnu na i n’a fɔ shɔ, tiga, shɛsogo, 
nɔnɔ, foromazi, shɛfan, sogo, jɛgɛ, ani nabulu kɛnɛw. Ni jolidɔgɔya ni balodɛsɛ 
taamasiɲɛw bɛ musokɔnɔma min na, o ka kan ka sogo, shɛsogo, ni shɛfan caman 
dun. A ka kan ka joli segin furakisɛ kelen walima fila ta siɲɛ saba tile kɔnɔ kalo 
kelen fo ka se kalo saba ma. A ka kan ka joli segin furakisɛ ta (A’ ye sɛbɛn ɲɛ 392 
lajɛ), kɛrɛnkɛrɛnnenya la ni dumuni nafama sɔrɔli ka gɛlɛn a ma. O bɛ kɛ sababu ye 
a ka se ka basi-bɔn kun jiginni kɔfɛ. A’ y’aw jija asidi foliki ni witamini c ka sɔrɔ joli 
segin fura la. (Witamini c bɛ jolisegin fura dɛmɛ ka baara kɛ farikolo la ka ɲɛ).
Ni sugunɛ kɔkɔ sɛgɛsɛgɛ minɛn b’aw bolo, a’ bɛ baara kɛ ni o ye. N’aw y’a sɔrɔ kɔkɔ 
hakɛ tɛmɛnen don sugunɛ na, a’ bɛ taa dɔgɔtɔrɔso la. 

6.	 Joli-sira-funu : A bɛ kɛ ka caya kɔnɔmaya waati la k’a sababu kɛ den girinya bɛ joli 
siraw degun minnu bɛ bɔ sen na. Ni joli-sira-funu bɛ muso kɔnɔma min na, o ka kan 
k’a da k’a senw yɛlɛ fɛn dɔ kan, i n’a fɔ a b’a kɛ cogo min n’a senw fununen don. N’a 
joli-siraw bɛ funu ani n’u b’a dimi kojugu a b’a senkala siri ni finimugu ye walima 
bandi. Ni su kora, a b’a foni.

7.	 Kɔbɔ : O ye banakɔtaayɔrɔ joli-sira funu ye. 
Musokɔnɔma ka kɔbɔ bɛ sɔrɔ den  girinya fɛ. Walasa ka 
dɔ bɔ dimi na, a ka kan k’a biri i n’a fɔ a bɛ nin ja in 
na cogo min. (A’ ye sɛbɛn ɲɛ 259 lajɛ). Walima a bɛ se 
k’a sigi fana ji wɔlɔkɔlen na(A’ ye sɛbɛn ɲɛ 175 lajɛ). 
Kɔnɔja ka kan ka kɛlɛ barisa ale de bɛ kɔbɔ juguya. 

8.	 Kɔnɔja : A’ ka kan ka ji caman min, ka farikoloɲɛnajɛ 
kɛ, ka jiridenw ni dumunifɛn fumaw dun i n’a fɔ bananku, woso,shɔni walima 
sumanbu. A’ k’aw yɛrɛ kɔlɔsi kɔnɔmagaya fura fangamaw la. 

Kɔnɔmaya gɛlɛnyɛba taamasiɲɛw :

1.	 Basibɔn. Ni basi bɛ to ka bɔn muso kɔnɔma kan, hali n’a man ca, o tɛ taamasiɲɛ 
ɲuman ye. Lala, a bɛ se ka kɛ kɔnɔtiɲɛ ye walima a bɛ se ka kɛ den dalen tɛ denso 
kɔnɔ (A’ ye sɛbɛn ɲɛ 280 lajɛ). A ka kan k’a da yɔrɔkelen ka mɔgɔ ci ka taa dɔgɔtɔrɔ 
weele.(A’ ye sɛbɛn ɲɛ 394 lajɛ kɔnɔtiɲɛ kan).
Kɔnɔbara tɛmɛnen kɔ kalo wɔɔrɔ kan, ni basi bɛ bɔn, o b’a jira ko den na-sira datu-
gulen don tonso fɛ. N’a ma kɛ ni dɔgɔtɔrɔ ɲɛnɛmaw ka dɛmɛ ye, basi-bɔn bɛ se ka 
kɛ muso sata ye. N’a bɛ o cogo la, a’ kana foyi wɛrɛ kɛ muso la, a’ y’aw teliya ka taa 
n’a ye dɔgɔtɔrɔso la joona joona. 

2.	 Jolidɛsɛ jugumanba. Muso bɛ sɛgɛn a yɛrɛ ma. A ɲɛw dugumana bɛ jɛ. N’a ma 
furakɛ, a bɛ se ka ntanya jiginni sen fɛ walima jiginni kɔfɛ (A’ ye sɛbɛn ɲɛ 190 lajɛ 
jolidɛsɛ taamasiɲɛw kan). O la, dumuni nafamaw dɔrɔn dunni t’a ɲɛ, a ka kan ka t’a 
yɛrɛ lajɛ ani ka jolisegin furakisɛ ta (A’ ye sɛbɛn ɲɛ 573 lajɛ). Ni joli dɔ ka kan ka 
ɲini ka k’a la, waajibi don a ka taa jigin dɔgɔtɔrɔso la. 

3.	 Ni muso kɔnɔma ka tansiyɔn yɛlɛla k’a damatɛmɛ ka se 140/90 ma, a senw, n’a 
tɛgɛw an’a ɲɛda bɛ tɔn-tɔn ; a kungolo b’a dimi, a bɛ ɲɛnamini, kɔkɔ bɛ cay’a sugunɛ 
na. Nin taamasiɲɛ damadɔw b’a jira ko tansiyɔn jugumanba b’a la min bɛ se ka la-
ban jalibana ma walima saya.
Ni muso ka tansiyɔn yɛlɛla kojugu, a’ b’a fɔ a ye a k’a da k’a lafiɲɛ kɔsɛbɛ. A’ y’a 
dɛmɛ a ka dumuni nafamaw sɔrɔ ka dun. (A’ ye sɛbɛn ɲɛ 110 lajɛ). A kana kɔkɔma 
fɛnw dun. Tile damadɔ kɔfɛ, a’ b’a tansiyɔn ta tuguni. N’a’ tɛ se ka tansiyɔn ta ani 
fana n’aw tɛ se ka kɔkɔ hakɛ sɛgɛsɛgɛ sugunɛ na, a’ b’aw janto nin taamasɲɛ ninnu 
na :
•	 Ɲɛda tɔn-tɔn walima muso fari fan bɛɛ fununi sɔgɔmada fɛ a wuli waati la ;
•	 Kungolodimi ;
•	 Ɲɛnamini ;
•	 Dibi donni ɲɛ kɔrɔ ;
•	 kɔnɔdimi gɛlɛn.

Ni a ka tansiyɔn bɛ yɛlɛ ka t’a fɛ fo ka se 160/110 walima ka tɛmɛ o kan, walima ni 
nin taamasiɲɛ ninnu dɔ b’a la, a’ ye taa n’a ye dɔgɔtɔrɔso la joona janko n’aw y’a ye k’a 
bɛna ja. (A’ ye sɛbɛn ɲɛ 178 lajɛ).

Musokɔnɔma ka tansiyɔn jugumanba furakɛcogo :

•	 A ka kan ka t’a yɛrɛ lajɛ dɔgɔtɔrɔso la.
•	 Ka to k’a d’a numa kɛrɛ kan.
•	 Ka dumuni kɛ ka ɲɛ.
•	 A kana fura ta min bɛ sugunɛkɛba bila a la.
•	 Nin bɛɛ kɔfɛ, ni ɲɛnamini ni ɲɛda tɔn-tɔn ma nɔgɔya, ani fana n’a bɛ to ka ja, a’ ye 

taa n’a ye dɔgɔtɔrɔso la joona-joona, n’o tɛ, a bɛ se ka to a la. 

Sidabana ni kɔnɔmaya : 

Ni sidabana bɛ musokɔnɔma na, a bɛ se ka yɛlɛma den na k’a to kɔnɔbara la walima 
jiginni sen fɛ. Fura dɔw bɛ se ka den tanga sidabana sɔrɔli ma. A’ bɛ kunnafoni ɲini 
dɔgɔtɔrɔw fɛ sidabana dɔnniya bɛ minnu na.(Walasa ka kunnafoni wɛrɛw sɔrɔ, a’ ye 
sɛbɛn ɲɛ 398 lajɛ) 
Kɔnɔmaya kalo saba laban kɔnɔ :

N’a kungolo b’a dimi,

Ni senw dɔrɔn de tɔn- 
tɔnnen don, a bɛ se ka 
kɛ o tɛ kojugu ye. Nga a 
kɛra cogo o cogo, a ka 
kan ka taa a sɛgɛsɛgɛ ni 
bana wɛrɛ t’a sen kɔrɔ.

Ni ɲɛda ni senw bɛ 
tɔn-tɔn, lala a bɛ se ka 
kɛ tansiyɔnbana jugu-
manba ye.o la a’ bɛ taa 
n’a ye dɔgɔtɔrɔso la.

Kɔnɔmaya lajɛliw (peseli) :

Dɔgɔtɔrɔso caman ni sazifamu caman bɛ dusu don musokɔnɔmaw la u ka taa peseli kɛ 
tuma bɛɛ ani ka kuma u jɔrɔnakow kan kɛnɛya hukumu kɔnɔ. (sani jiginni cɛ).Muso 
kɔnɔma minnu bɛ taa peseli la, olu bɛ fɛn caman kalan dɔgɔtɔrɔsow la minnu b’u tanga 
kɔnɔmaya gɛlɛya ma ani ka den kɛnɛmanw bange. 
Sazifamu bɛ se ka dɛmɛ min kɛ musokɔnɔmaw ye, o de ye ka dusu don u kɔnɔ ka taa 
peseli la walima ka to ka t’u lajɛ u ka so. A ka fisa ka t’u lajɛ siɲɛ kelen kalo o kalo 
kɔnɔbara kalo wɔɔrɔ fɔlɔ kɔnɔ, ani siɲɛ fila kalo wolonfilanan ni seginan kɔnɔ ani siɲɛ 
kelen dɔgɔkun o dɔgɔkun kalo laban na.
Ni gɛlɛya bɛ o la i n’a fɔ ni yɔrɔw ka jan ɲɔgɔn na, a’ bɛ se ka t’u lajɛ :
•	 kɔnɔ kalo sabanan na ;
•	 kalo wɔɔrɔnan ;
•	 kɔnɔ kalo segin ni tila ani ni jiginni tuma sera.

Nin ye fɛn nafamaw ye minnu bɛ kɛ peseli senfɛ :

1.	 Ɲɔgɔn kunnafoni :
A’ ye musokɔnɔma ɲininka a ka gɛlɛyaw n’a haminakow la. A’ y’a ɲini k’a ka 
kɔnɔmaya tɛmɛnen gɛlɛyaw dɔn: laban kɛra cogodi, a ye gɛlɛya minnu sɔrɔ a ka 
kɔnɔmaya n’a ka jiginniw waati. A’ ye ladilikanw d’a ma minnu b’a dɛmɛ walasa a 
ka den kɛnɛman bange:
•	 Dumuni nafama dunni. A’ y’a bilasira a ka dumuni nafamaw dun (A’ ye sigida 10 

lajɛ).
•	 A ka Saniya matarafa (A’ ye sigida 11 lajɛ).
•	 Fura tali n’a tabiliya nafa (A’ ye sɛbɛn ɲɛ 358 lajɛ).
•	 Sigarɛti ni dɔlɔ minbaliya ani dɔrɔgu tabaliya nafa (A’ ye sɛbɛn ɲɛ 416 ni 417 

lajɛ).
•	 A ka to k’a fari bɔ ɲɔgɔn na, k’a lafiɲɛ nga a kana fangala baaraw kɛ i n’a fɔ ka 

doni girinman ta.
•	 Tetanɔsi boloci : Walasa ka den kisi nin bana in ma, muso min kɔnɔɲɛ fɔlɔ don,o 

ka kan ka tetanɔsi boloci kɛ kɔnɔbara kalo wɔɔrɔnan na, wolonfilanan ani segin-
nan. Min delila ka tetanɔsi boloci kɛ ka tɛmɛ o b’a kɛ a kɔnɔbara kalo wolonfilan-
an dɔrɔn na.

•	 A’ y’aw yɛrɛ tanga sumayabana ma, barisa a bɛ se ka kɛ kɔnɔtiɲɛ sababu ye 
walima denba yɛrɛ ka saya sababu. (Aw ye sɛbɛn ɲɛ 529 lajɛ).

2.	 Balocogo:
Denba yecogo la, a balocogo ka ɲi wa? Jolidɛsɛ 
b’a la wa?
Ni jolidɛsɛ b’a la, a’ bɛ balocogo ɲuman ɲɛfɔ a 
ye. (Aw ye sɛbɛn ɲɛ 190 lajɛ). N’a se b’aw ye, 
a’ bɛ se ka joli-segin furaw d’a ma. A’ bɛ ladi-
likanw d’a ma minnu b’a dɛmɛ k’a yɛrɛ tanga 
sɔgɔmada fɛ banamisɛnniw ni sɔnkunna ma.

A ka peseli o peseli, a’ b’a girinya hakɛ jateminɛ k’o sɛbɛn k’a bila. Kɔnɔbara kalo 
kɔnɔntɔn na, kilo segin fo kilo tan n’a kunkanfɛn ka kan ka far’a girinya kan. Ni fɛn 
tɛ far’a girinya kan, o tɛ taamasiɲɛ ɲuman ye. N’a girinya balala ka yɛlɛ, kɔnɔ kalo 
labanw na, o ye tansiyɔn jugumanba taamasiɲɛ ye.Ni peseli kɛminɛn t’aw bolo, a’ 
y’a lajɛ k’a dɔn ɲɛnayeli la ni dɔ bɛka fara muso girinya kan walima aw ka peseli 
kɛcogo wɛrɛ ɲɛɲini aw yɛrɛ ye, i n’a fɔ birikiw walima fɛn wɛrɛw a’ bɛ minnu gir-
inya hakɛ dɔn.

1. Gɛlɛya misɛnw :

A’ bɛ muso kɔnɔma ɲininka n’a bɛ deli ka gɛlɛya misɛnniw sɔrɔ a ka kɔnɔmaya waatiw 
la. A’ b’a ɲɛfɔ a ye fana ko nin gɛlɛya misɛn ninnu tɛ baasi ye, o kɔ, a’ bɛ sɛbɛn ɲɛ 358 
kɔnɔ ladilikanw d’a ma.

2. Kɔnɔmaya gɛlɛyabaw taamasiɲɛw :

A’ bɛ gɛlɛya bɛɛ ɲɛɲini kelen-kelen minnu kofɔlen don sɛbɛn ɲɛ 359 na. A’ b’a farikolo 
lahalayaw (joli bolicogo farikolo la) jateminɛ a ka peseliw senfɛ. O bɛn’aw dɛmɛ k’a dɔn 
fɛn min ka ɲi a ma n’a kɛra ko a bɛna gɛlɛya dɔw sɔrɔ kɔfɛ (i n’a fɔ musokɔnɔmaw ka 
tansiyɔn walima basi-bɔn jugumanba). Ni tansiyɔn talan b’aw bolo (a’ ye sɛbɛn ɲɛ 192 
lajɛ), a‘ b’a ka tansiyɔn ta ka tila k’a pese. Kɛrɛnkɛrɛnnenya la, a’ bɛ nin gɛlɛyaba ninnu 
taamasiɲɛ jateminɛ :
•	 	Tansiyɔn yɛlɛli ka se 140/90 ma walima ka tɛmɛ o kan ;
•	 	Kɔkɔ hakɛ sugunɛ na ; 
•	 	Dɔ ka bala ka fara musokɔnɔma girinya kan;
•	 	Tɛgɛw ni ɲɛda tɔn-tɔnni; 
•	 	Tansiyɔn yɛlɛli teliya la ;
•	 	Joli-dɛsɛ damatɛmɛ (a’ ye sɛbɛn ɲɛ 360 lajɛ) ;
•	 	Basi-bɔn suguya bɛɛ (a’ ye sɛbɛn ɲɛ 360 lajɛ) ;
•	 	Kungolodimi ;
•	 	Ɲɛnɛmini ni dibi donni ɲɛ kɔrɔ ;
•	 	Kɔnɔdimi gɛlɛn.
Tansiyɔn jugumanba taamasiɲɛw kɔnɔmaya waati (A’ ye sɛbɛn ɲɛ 360 lajɛ):
Sugunɛ kɔkɔ n’a sukaro jateminɛ fɛɛrɛ bɛ sazifamu dɔw bolo. Kɔkɔ damatɛmɛ ye 
tansiyɔn taamasiɲɛ ye. Sukaro caya kojugu bɛ jabɛti kofɔ. (A’ ye sɛbɛn ɲɛ 127 lajɛ).
Ni nin taamasiɲɛ ninnu kelen o kelen yera musokɔnɔma na, a’ bɛ taa n’a ye dɔgɔtɔrɔso 
la joona. Ani fana, a’ bɛ se ka farati kɛrɛnkɛrɛnnenw taamasiɲɛw jateminɛ (sɛbɛn ɲɛ 
256). Ni nin taamasiɲɛ dɔ yera muso la, a ka ɲi a ka taa jigin dɔgɔtɔrɔso la walasa a 
kana tɔɔrɔ sɔrɔ. 



8

3. Den mɔcogo n’a dacogo kɔnɔ na : 

Muso ka peseli o peseli, a’ bɛ kɔnɔbara dogi-
dogi, walima a’ b’a kɛcogo jir’a yɛrɛ la.
Kɔnɔbara bonya : Kɔnɔbara bɛ bonya ni 
bolokɔniden fila dayɔrɔ hakɛ ye kalo o kalo.
Kalo o kalo, a’ bɛ kɔnɔbara bonya jateminɛ 
n’a bɛ bara sanfɛ walima a duguma. Ni 
kɔnɔbara ka bon k’a dantɛmɛ, a bɛ se ka kɛ 
filani kɔnɔ ye walima ji ka c’a kan kojugu. 
N’a sɔrɔla ji b’a kan kojugu, a bɛ gɛlɛya aw 
bolo ka den cogoya dɔn. 
Ji damatɛmɛ farati ka bon barisa a bɛ se ka kɛ basi-bɔn sababu ye 
jiginni waati. Ani fana a bɛ se k’a jira ko fiɲɛ bɛ den dacogo la. 
A’ b’a ɲini ka den dacogo dɔn denso kɔnɔ. N’aw y’a sɔrɔ den dalen 
don a kɛrɛ kan, muso ka kan ka taa dɔgɔtɔrɔso la k’a yɛrɛ lajɛ sani 
tin ka wuli, ka d’a kan, a bɛ se k’a kɛ opereli ye. Walasa ka den 
dacogo dɔn, jiginni mana surunya, a’ bɛ nin taamasiɲɛ ninnu 
jateminɛ. 

Mankan lamɛnnan (lankolon)
 

6. Den dusukun tan-tan kan k’a to ba dɛbɛ la :

Kɔnɔ kalo duuru kɔfɛ, a’ bɛ den dusukun tan-tan kan jateminɛ ani den yɛrɛ lamagali. A’ 
bɛ se k’aw tulo da ba kɔnɔ na, nga lala, a bɛ se ka gɛlɛya k’a mankan mɛn o cogo la. Nin 
baara bɛ se ka nɔgɔya aw ma ni den dusukun mankan lamɛnnan b’aw bolo (stethoscope 
obstetrical) ; walima (aw bɛ se ka dɔ dilan aw yɛrɛ ye bɔgɔ walima yiri gɛlɛnman na), o 
b’aw dɛmɛ. A’ y’a kɛcogo lajɛ ja in na.
Walasa aw kana den dusukun mankan ni ba ta ɲagami, a ka fisa aw ka ba fana dusukun 
tan-tan kan ta nga n’aw y’a jateminɛ ko dusukun tan-tanni ka teli kɔsɛbɛ, o ye den ta 
ye. 

 	

Ni kɔnɔ ye kalo naani ni tila sɔrɔ a bonya bɛ se 
barakun ma. 

N’aw ye den dusukun tan-tan kan mɛn ba bara kɔrɔ kalo laban kɔnɔ, o b’a jira ko den 
kun jiginnen don, o la a ka c’a la den bɛ na a kun kan.
Ni den dusukun tan-tan kan bɛ mɛn kɔsɛbɛ ba bara ni san cɛ, o b’a jira ko den kungolo 
bɛ sanfɛ. O la, den bɛ na a sen kan.
Ni mɔnturu b’aw bolo, a’ bɛ den dusukun tan-tan kan jate. Ka bɔ tan-tan ko kɛmɛ ni 
mugan na ka se kɛmɛ ni biwɔɔrɔ ma miniti kelen kɔnɔ, o ka ɲi. Nga, n’a tɛ siɲɛ kɛmɛ ni 
mugan bɔ miniti kelen kɔnɔ, o b’a jira ko fiɲɛ be yɔrɔ dɔ la. (Lala, aw filila jate la wali-
ma a’ ye ba de ta ta). A’ bɛ ba dusukun tan-tanni jateminɛ fɔlɔ. N’aw ma deli a baara la, 
a ka gɛlɛn ka den dusukun tan-tan kan mɛn.

7. A’ bɛ muso kɔnɔma bilasira ka kɔn tin ɲɛ :

Ni jiginni waati surunyana, a’ bɛ to ka taa musokɔnɔma lajɛ. Ni den wɛrɛ b’a bolo, a’ b’a 
ɲininka a ka tin tɛmɛnenw kuntaala la ani n’a y’a sɔrɔ a ye gɛlɛya dɔw sɔrɔ olu senfɛ. A’ 
b’a fɔ a ye a ka to ka lɛrɛ kelen kɛ k’a lafiɲɛ dumuni kɔfɛ. A’ bɛ ɲɛfɔli k’a ye jiginni bɛ 
se ka nɔgɔy’a ma cogo min (A’ ye sɛbɛn ɲɛ nataw lajɛ). A’ bɛ se ka ŋuna kɛcogo ɲuman 
ɲɛjir’a la walasa tin waati la, a k’a kɛ o kɛcogo la.
A’ bɛ ŋunanw ni ɲɔgɔn cɛ sɛgɛn-lafiɲɛbɔ nafa ɲɛfɔ a ye. 
N’aw yɛrɛ b’a dɔn ko tin bɛna gɛlɛya, a’ bɛ tintɔ (muso kɔnɔma) bila ka taa dɔgɔtɔrɔso 
dɔ la. 

Muso kɔnɔma bɛ se k’a jigin tuma dɔn cogodi?
A bɛ koli laban daminɛ don ta, ka kalo saba b’o la ka sɔrɔ ka tile wolonfila 
far’o kan.
Misali la, ni muso y’a ka koli laban ye mɛ kalo tile tan, a bɛ mɛ kalo tile tan 
ta ka kalo saba b’o la. O bɛ bɛn feburuye kalo tile tan ma, a bɛ tile wolonfila 
far’o kan o bɛ bɛn feburuye kalo tile tan ni wolonfila ma.
O la den bɛ se ka bange ka bɛn feburuye kalo tile tan ni wolonfila waatiw ma.

8. A’ ye kunnafoniw sɛbɛn k’u mara :

Walasa k’aw ka kalow kunnafoniw sanga ɲɔgɔn ma, ani ka kɔnɔbara bonyani jateminɛ 
a nafa ka bon a’ ka kunnafoni misɛnniw sɛbɛn ka bila. N’aw ye sɛbɛn ɲɛ yɛlɛma aw bɛ 
kunnafoni sɛbɛncogo misali sɔrɔ yen. Nga aw bɛ se ka misali in yɛlɛma ka kɛ aw ka 
faamuyali cogo ye. A bɛnnen don a’ k’a sɛbɛn papiye fɛrɛlen na. Denba bɛɛ bɛ se k’a ta 
mara, o la peseli o peseli a bɛ taa n’a y’a fɛ dɔgɔtɔrɔso la. 

 



10

Peseli kɛ sɛbɛn

Tɔgɔ: ____________________________ Si : __________den hakɛ: ______denw si hakɛ _________________________ 
Jiginni laban don : ______________Koli laban ye don: ______________ 
Gɛlɛya minnu sɔrɔla jiginni tɔw senfɛ : __________________________________
Jiginni bɛ se ka bɛn waati minnu ma : _________________________________________________________________
 

Kalo 1 2 3 4 5 6 7 8

Peseli don

Ko minnu bɛ to 
ka kɛ

Sɛgɛn, dusu ɲukun ani sɔgɔmada fɛ bana misɛnniw, den dalen ba bara kɔrɔ, den dusukun tan-tanni, senw 
fununi tuma dɔ la, kɔnɔja,sɔn kunna, jolisirafunu, ninakili degun,sugunɛ kɛ ko caman, den kun jiginni.

Kɛnɛya lahalaw ani 
tɔɔrɔ misɛnniw

Joli-dɛsɛ hakɛ

Gɛlɛya taamasiɲɛw 
(sɛbɛnɲɛ.307)

Funu (fari fan jumɛn 
ani dimi hakɛ?)

Dusukun tan-tanni

Farikolo kalaya hakɛ

Girinya hakɛ

Tansiyɔn

kɔkɔ hakɛ sugunɛ na

Sukaro hakɛ sugunɛ 
na

Den dacogo denso 
kɔnɔ

kɔnɔbara bonya 
hakɛ  
(bolokɔni den joli 
bara sanfɛ /duguma

- - - 0  + + + +

* Sɛgɛsɛgɛli kɛminɛn bɛ dɔgɔtɔrɔmuso minnu bolo, nin kunnafoniw ye olu de ta ye. 

Kalo 9

Dɔgɔkun  
Fɔlɔ

9

Dɔgɔkun 
filanan 

9

Dɔgɔkun 
sabanan

9

Dɔgɔkun 
naaninan

Bangeli

Peseli don

Ko minnu bɛ to 
ka kɛ

Sɛgɛn, dusu ɲukun ani sɔgɔmada fɛ bana misɛnniw, den dalen ba bara kɔrɔ, den dusukun tan-tanni, senw 
fununi tuma dɔ la, kɔnɔja,sɔn kunna, jolisirafunu, ninakili degun,sugunɛ kɛ ko caman, den kun jiginni.

Kɛnɛya lahalaw 
ani tɔɔrɔ misɛnniw

Joli-dɛsɛ hakɛ

Gɛlɛya 
taamasiɲɛw 
(sɛbɛnɲɛ.307)

Funu (fari fan 
jumɛn ani dimi 
hakɛ?)

Dusukun tan-tanni

Farikolo kalaya 
hakɛ

Girinya hakɛ

Tansiyɔn

kɔkɔ hakɛ sugunɛ 
na

Sukaro hakɛ 
sugunɛ na

Den dacogo denso 
kɔnɔ

kɔnɔbara bonya 
hakɛ  
(bolokɔni den 
joli bara sanfɛ /
duguma

+ + + +  + +

* Sɛgɛsɛgɛli kɛminɛn bɛ dɔgɔtɔrɔmuso minnu bolo, nin kunnafoniw ye olu de ta ye. 

Muso ka kan ka labɛn minnu sabati sani jiginni cɛ :

Kabini kɔnɔ kalo wolonfila, nin fɛn ninnu ka kan ka sɔrɔ musokɔnɔma bɛɛ bolokɔrɔ :

Fini kɔrɔ sanuman caman Lamu kura (a kana dayɛlɛ 
sani barajuru tigɛli cɛ).

(Nga ni lamu tɛ yen, a’ bɛ 
sizo sanuman zontan dɔ ɲini 
(A’ b’a tobi san’aw ka bara-
juru tigɛ n’a ye).

Safinɛ min bɛ banakisɛ 
faga.

Tɛgɛ ni sɔni ko bɔrɔsi 
(tɛgɛ-ko-fu). alikɔli

Fini kolon sanuman min bɛ 
kɛ ka den bara siri. kɔɔri mugu sanuman

A’ bɛ fini jalan magaman 
sanuman dɔ ɲini min kolo ka 
gɛlɛn ka den bara siri n’a ye.

 Sazifamu walima tinminɛmuso ka minɛn wɛrɛw :

 
tɔrɔsi ɲɛ duman

Den dusukun 
tan-tanni 
jateminɛ 
minɛn	

Minɛn min bɛ 
kɛ ka den nuji 
n’a daji sama.

A’ bɛ sizo kun 
koorilen kɛ ka 
den barajuru 
tigɛ teliya la.

Pikiribiɲɛ sanu-
man ani miseliw.

Minɛn fila : a’ 
b’aw tɛgɛ ko 
kelen kɔnɔ, ka 
tonso lajɛ filanan 
kɔnɔ.

Denw ka 
ɲɛdimi fura.

A’ bɛ miseli ni 
gari sanuman 
kɛ ka jogindaw 
kala.

Finiminɛkɛpu 
min bɛ kɛ ka 
den barajuru 
minɛ walasa 
basi kana bɔ.	 

Basi lajɔ pikiri ca-
man.  
Sidabana fura ba 
ni den ye ni sida 
bɛ ba la walima fa 
(Sɛbɛn ɲɛ 398) 

Jiginni :

Jiginni ye Ala ka baara ye. Ni denba ka kɛnɛ, a bɛ se ka jigin k’a sɔrɔ mɔgɔ m’a dɛmɛ. 
Ni gɛlɛya tɛ jiginni na, lajiginnikɛla ka baara bɛ nɔgɔya.Tuma dɔw la, tin dɔw ka gɛlɛn. 
Ba walima den bɛ se ka tɔɔrɔ sɔrɔ jiginni waati. N’aw y’a ye ko jiginni bɛna gɛlɛya, a 
ɲininnen don aw fɛ, dɔgɔtɔrɔ dɔ ka muso lajigin.
A’ y’aw hakili to nin na: Ni bana dɔ bɛ lajiginnikɛla la i n’a fɔ farigan, sɔgɔsɔgɔ, mimi 
walima ni joli b’a fari fan dɔ la, a ka fisa mɔgɔ wɛrɛ ka muso lajigin walasa ka denba ni 
den kisi nin bana ninnu ma.
Taamasiɲɛ minnu b’a jira ko jiginni ka kan ka kɛ dɔgɔtɔrɔ fɛ :
•	 	Ni kɔnɔ dimi wulila dɔgɔkun saba sani jiginni waati cɛ.
•	 	Ni basi bɔnna tintɔ kan sani jiginni cɛ.
•	 	Ni tansiyɔn jugumanba bɛ musokɔnɔma na (A’ ye sɛbɛn ɲɛ 360 lajɛ).
•	 	Ni bana bagisilen dɔ bɛ tintɔ la.
•	 	Ni joli-dɛsɛ bɛ muso la walima n’a joli tɛ simi ka ɲɛ.
•	 	N’a delila ka gɛlɛya sɔrɔ jiginni na walima ni basi delila ka bɔn a kan.
•	 	Ni muso kɔnɔɲɛ fɔlɔ y’a sɔrɔ a tɛ san tan ni duuru bɔ walima n’a si tɛmɛna san bisaba 

ni duuru walima san binaani ɲɔgɔn kan.
•	 	N’a ye kɔnɔɲɛ duuru walima kɔnɔɲɛ wɔɔrɔ kɛ ka tɛmɛ.
•	 	Kɛrɛnkɛrɛnnenya la ni muso ka surun, n’a solo kolo ka dɔgɔn (sɛbɛn ɲɛ 267).
•	 	Ni jabɛti walima dusukunna bana dɔ b’a la.
•	 	Ni kaliya b’a la. 
•	 	Ni filani kɔnɔ b’a la.
•	 	Ni den dacogo man ɲi kɔnɔ na (i n’a fɔ nin ja in b’a jira cogo min).
•	 	N’a farikolo ji dɔgɔyara ka kɔn tin ɲɛ (ni farigan b’a la, tɔɔrɔ bɛ se ka bonya).
•	 	Ni muso jigin-tuma tɛmɛna ka se dɔgɔkun fila ma kalo kɔnɔntɔn kɔfɛ.

Gɛlɛyaba bɛ sɔrɔ Jiginni minnu na, olu de filɛ :

		  Kɔnɔɲɛ fɔlɔw, 		  labanw bange caman kɔfɛ.

Walasa ka d’a la ko den kun jigincogo ka ɲi, a’ b’a kungolo dogi-dogi nin cogo la :
1.	 A’ bɛ ba bila a ka ninakili ni fanga ye. 

 
A’ b’aw bolokɔni den fila don solo kolo kɔrɔ. 
 
A’ ye kɔnɔbara sanfɛla dogi-dogi ni bolo kelen ye. 
 
N’aw y’a ye ko dugumana ka bon, o kɔrɔ ko den 
bobara bɛ yen de.

Den bobara bɛ yɔrɔ min na, o yɔrɔ de ka bon

2.	 A’ b’a digi dɔɔni-dɔɔni ni kinibolo ye ka taa kɛrɛ kelen fɛ, o kɔ a’ b’a digi dɔɔni-dɔɔni 
tuguni ni numabolo ye ka taa kɛrɛ dɔ in fɛ walasa ka den dacogo ɲɛ.
 
N’aw ye den bobara digi dɔɔni-dɔɔni ka taa kɛrɛ kelen fɛ, a fari 
bɛɛ bɛ bɔ a nɔ na. 
 
Nga n’aw y’a kungolo digi dɔɔni ka taa kɛrɛ kelen fɛ, a kan bɛ 
kuru, dugumana tɛna bɔ a nɔ na. 
 
 
 
Ni den bɛ kɔnɔbara sanfɛla la, a’ bɛ se k’a kungolo digi dɔɔni. 
Nga, n’a kungolo ye bɔli daminɛ, a’ man kan ka maga a la 
tugun. 
 
Tuma dɔw la, muso kɔnɔɲɛ fɔlɔ la, den b’a ɲini ka bɔli daminɛ 
dɔgɔkun fila sani tin waati ka se. Tɔw la, den tɛ nali daminɛ 
ni tin ma wuli.

Ni den kun sinnen don duguma, a ka c’a la, jiginni bɛ kɛ nɔgɔya la.
Ni den kungolo sinnen don sanfɛ, jiginni bɛ sɔn ka gɛlɛya (den bɛ na a sen 
kan), o la a ka fisa muso ka taa jigin dɔgɔtɔrɔso la, walima a yɔrɔ kana janya 
kɛnɛyaso la.
Ni den b’a kɛrɛ kan, muso ka kan ka taa jigin dɔgɔtɔrɔso la cogo bɛɛ la n’o tɛ, 
kasara bɛ se ka ba ni den fila bɛɛ sɔrɔ.

Taamasiɲɛ minnu b’a jira ko jiginni waati sera:

•	 	Tile dama ka kɔn jiginni ɲɛ, den bɛ jigin kɔnɔbara duguma ; ba bɛ se ka ninakili ka 
ɲɛ, nga a ka ɲɛgɛnɛkɛ bɛ caya barisa den dalen don ɲɛgɛnɛbara kan.(Nin taamasiɲɛw 
bɛ se ka ye dɔgɔkun naani muso kɔnɔɲɛ fɔlɔ la ka kɔn jiginni ɲɛ).

•	 	Dɔɔni ka kɔn jiginni ɲɛ, ji salasala dɔ bɛ bɔ muso la, tuma dɔw la o ɲɛ bɛ i n’a fɔ 
joli.Walima ji salasala dɔ bɛ bɔ tile fila fo tile saba sani tin ka wuli, o tɛ baasi ye. 
Kɔnɔdimi bɛ se ka daminɛ tile caman ka kɔn jiginni ɲɛ. Fɔlɔ, waati jan bɛ don dimiw 
ni ɲɔgɔn cɛ. Kɔnɔdimi mana juguya, tin bɛ daminɛ.

•	 	Muso dɔw ka kɔnɔdimi bɛ daminɛ dɔgɔkun dama dɔ sani tin wulili cɛ, o tɛ baasi ye.
•	 	Waati kelen-kelenw na, a bɛ kɛ mɔgɔw hakili la ko tin wulila, ka d’a kan kɔnɔdimi 

kuntaala bɛ janya ka kɔn jiginni waati ɲɛ ; k’a sɔrɔ tin yɛrɛ tɛ. Ka kɔnɔ ko ni ji 
wɔlɔkɔlen ye, o bɛ se ka kɔnɔdimi nɔgɔya ni tin yɛrɛ tɛ, nga ni tin yɛrɛ don, o bɛ jig-
inni teliya. Hali ni tin yɛrɛ tɛ, dimi bɛ wolonugu magaya k’a bila tin ɲɛ.

•	 	Tin dimi bɛ bɔ wolonugu ka samasamani de la.
•	 	Ni dimi madara, o kɔrɔ ye ko wolonugu tɛ k’a lamaga i n’a fɔ a bɛ ja la cogo min na. 

 

•	 	Dimi waati, wolonugu bɛ kɔrɔta, i n’a fɔ a bɛ ja la cogo min na. 
 

•	 	Dimi b’a to wolonugu bɛ sama ka bɔ ɲɔgɔn na.
•	 	Ni dimi daminɛna, daga bɛ ci. Nga, a bɛ se ka kɛ daga bɛ ci sani dimi fɔlɔ ka daminɛ. 

O ye taamasiɲɛ ye min b’a jira ko jiginni waati sera. 
•	 	Daga cilen kɔfɛ, muso ka kan k’a yɛrɛ saniya kɔsɛbɛ, ka taama misɛnniw kɛ, o bɛ tin 

teliya. Walasa k’a kisi bana misɛnniw ma, a ka kafoɲɔgɔnya jɔ fɔlɔ, a kan’a sigi a koli 
ji la, wa a kana a lajɛk’a bolo don a musoya la k’a ko.

•	 	Ni tin ma wuli lɛrɛ tan ni fila kɔnɔ aw ka kan ka taa dɔgɔtɔrɔso la.

Jiginni taabolow:

Jiginni ye taabolo saba ye:
•	 	Taabolo fɔlɔ bɛ daminɛ ni dimi juguman n’a kɔtigɛbali ye. Ni dimi dara, den bɛ nali 

daminɛ.
•	 	Taabolo filanan bɛ daminɛ den jiginni ye ka se a bangeni ma.
•	 	Taabolo sabanan bɛ daminɛ bangeni na ka t’a bila tonso bɔli la (jiginni).

Taabolo fɔlɔ bɛ se ka mɛn lɛrɛ tan fo lɛrɛ mugan ni kɔ ni muso kɔnɔɲɛ fɔlɔ don. Jiginni 
tɔw la, a tɛ tɛmɛ lɛrɛ wɔlɔnfila walima lɛrɛ tan kan, nga yɛlɛma bɛ se ka don a la. 
Taabolo fɔlɔ waati, ba man kan k’a tɔntɔn walasa ka jiginni teliya. Waajibi don o taab-
olo kuntaala ka janya nga ba tɛ dimi dɔn o waati. A’ bɛ hakilisigi kumaw fɔ, k’a jir’a la 
ko nin bɛ kɛ muso caman na. Ba man kan k’a tɔntɔn sani den ka lamagali daminɛ. A ka 
kan k’a tɔntɔn ni ŋuna nana.
Ba ka kan ka banakɔtaa ni ɲɛgɛnɛ bɛɛ kɛ sani jiginni waati cɛ.

Ɲɛgɛnɛbara falen ɲɛgɛnɛ Banakɔtaa

Ni ba ma ɲɛgɛnɛ ni banakɔtaa bɛɛ kɛ, o bɛ se ka den nali gɛlɛya.
Tin waati, a ka fisa ba ka to ka ɲɛgɛnɛ kɛ. N’a y’a sɔrɔ a mɛnna a ma banakɔtaa kɛ, kɔnɔ 
koli bɛ se ka jiginni teliya. 
A ka kan ka jimafɛn caman min ni tin mɛnna sen na, a ka kan ka dumuni dɔɔni fana kɛ. 
N’a bɛ fɔɔnɔ, a ka kan ka kɛnɛyaji, furaji walima jiriden nɔɔnɔ dɔɔni min ni dimi dara.
Sani ka se daga cili ma, muso ka kan ka to ka taama-taama, ani ka to k’a lafiɲɛ. 

Jiginni taabolo fɔlɔ in waati, lajiginnimuso ka kan :

•	 	Ka muso kɔnɔbara, a sigilan (bobara), n’a woro kɔrɔlaw ko ni ji wɔlɔkɔlen ni safinɛ 
ye;

•	 	K’a dayɔrɔ labɛn ni fini sanuman ye,ka dayɔrɔ fini falen n’a nɔgɔra;
•	 	Barajuru ka kan ka tigɛ ni lamu kura walima sizo ye. A’ ka kan ka sizo tobi fɔlɔ fo 

miniti tan ni duuru.
Lajiginni muso man kan k’a digi muso tintɔ kɔnɔ kan, wa a man kan k’a ɲini a fɛ a k’a 
tɔntɔn nin taabolo fɔlɔ in senfɛ.
Ni muso sirannen don walima dimi ka bon a kan, a’ b’a fɔ a ye a ka fiɲɛ sama ka bila 
dɔɔni dɔɔni ni dimi dara. O b’a dɛmɛ ka dimi kun. A’ b’a jira a la ko dimi kɔtigɛbali de 
ka ɲi barisa o bɛ jiginni teliya. 
Jiginni taabolo filanan ye den nali ye. A bɛ daminɛ ni daga cili ye. A kuntaala ka surun, 
a dimi ka nɔgɔn ni taabolo fɔlɔ ye. Ni dimi daminɛna, muso ka tɔntɔnni fanga bɛ bonya 
fo a bɛ wɔɔsi. Dimiw ni ɲɔgɔn cɛ, sunɔgɔsu bɛ muso ta.
Walasa a ka se k’a tɔntɔn ka ɲɛ, muso ka kan ka fiɲɛ sama kɔsɛbɛ, i n’a fɔ a bɛka 
banakɔtaa kɛ. Ni den mɛnna a ma na daga cilen kɔfɛ, ni muso kɔnɔɲɛ fɔlɔ don, a ka kan 
k’a kunberew kuru i n’a fɔ a jiralen don jaw la cogo min na.

 A sonsorilen				   A Sigilen 			    	 walima a dalen

Ni den kungolo bɔra, lajiginnimuso ka kan k’a labɛn ka den kunbɛn. Ni gɛlɛya tɛ jiginni 
na, lajiginnimuso man kan ka tintɔ dɛmɛ cogo dɔ la barisa bolo nɔgɔ bɛ se ka bana jugu 
lase denba ma jiginni kɔfɛ. 
Ni den kungolo bɔra, lajiginnimuso ka kan k’a kunbɛn, nga a man kan k’a sama cogosi 
la. Ni gan b’aw bolo, a’ b’o don ka tin minɛ, o kun ye ka tintɔ ni denyɛrɛni ani tinminɛ-
muso tanga bana ma. Den bɛ na diɲɛ kɔnɔ nin cogo in de la i n’a fɔ ja ninnu b’a jira 
cogo min. 

Nin yɔrɔ in na, muso ka kan k’a tɔntɔn 
kɔsɛbɛ.

Yan man kan k’a tɔntɔn kɔsɛbɛ. A ka kan 
ka ninakili teliya ɲɔgɔn kɔ. O b’a to a tɛ 
jogin.

lajiginnimuso ka kan k’a kɔlɔsi ko den 
ɲɛsinnen don dugumana ma. N’aw ye 
nɔgɔ ye den da n’a nu na, a’ b’a saniya ka 
bɔ o la joona.(sɛbɛn ɲɛ 262)

O kɔ, fari bɛɛ bɛ lamaga walasa ka-
mankunw bɔli ka nɔgɔya.

Ni kamakunw balanna kungolo bɔlen kɔfɛ:

Lajiginnimuso bɛ se ka kungolo minɛ 
a bolo fila la k’a ɲɛsin koɲuman dugu-
mana ma walasa kamankun kelen bɔli bɛ 
nɔgɔya.

O kɔ, a bɛ kungolo munumunu k’a ɲɛsin 
sanfɛ walasa kamankun tɔ kelen ka se ka 
bɔ.

Nga ba de ka kan ka baara bɛɛ kɛ. Lajiginnimuso man kan ka den kungolo sama, wali-
ma k’a kan tɔnɔmi, o bɛ se ka fiɲɛ bila den na. 
Jiginni taabolo sabanan bɛ daminɛ ni den nali ye. A bɛ laban ni tonso bɔli ye.Tonso bɛ 
bɔ miniti duuru ni miniti tan ni duuru ni ɲɔgɔn cɛ den bangenen kɔfɛ. Sani o cɛ, a’ ka 
kan ka den labɛn. Ni basi bɔnta ka ca, (sɛbɛn ɲɛ 265) walima ni tonso ma bɔ lɛrɛ kelen 
kɔnɔ, a’ bɛ taa ni ba ye dɔgɔtɔrɔso la.

Muso mana jigin dɔrɔn :

•	 	A’ bɛ den ta a senw ma, k’a kun suli walasa ji salasala ka 
bɔ a kan kɔnɔ. A’ b’a to o cogo la fo a ka ninakili.

•	 	A’ kana den kɔrɔta sanfɛ kojugu sani a barajuru ka tigɛ (O 
de b’a to den bɛ joli caman sɔrɔ k’a kolo gɛlɛya).

•	 	Ni den ma kasi joona, a’ b’a sentɛgɛ gosi-gosi dɔɔni walasa 
a ka kasi.

•	 	O bɛɛ la, ni den ma ninakili, a’ bɛ fini sanuman dɔ meleke 
a’ bolokɔni na k’a nu n’a da kɔnɔna saniya.

•	 	O bɛɛ kɔfɛ, ni den m’a ninakili, a’ b’aw da don a da la ka ji salasala sama ka bɔ a kan 
kɔnɔ walasa a bɛ ninakili sɔrɔ (sɛbɛn ɲɛ 126 lajɛ).

•	 	Ni den ninakilila ka ɲɛ, a’ b’a lada fini sanuman dɔ kan.
•	 	Aw b’a kɛ cogo bɛɛ la, nɛnɛ kana den minɛ janko ni den sebali don.

Barajuru tigɛcogo: 

Den bangeyɔrɔ la, i b’a sɔrɔ barajuru ka 
bon, ani fana, a ɲɛ ye bulama ye. A’ ka kan 
ka to: 

sanga kunkuruni kɔfɛ, a bɛ misɛnya ani ka 
jɛya.O waati la, a’ b’a siri ni finimugu jalan 
sanuman dɔ ye ka ɲɛ walasa joli kana se ka bɔ. 
O kɔ, a’ bɛ sɔrɔ k’a tigɛ i n’a fɔ a jiralen bɛ ja la 
cogo min na. 

Kunnafoni nafama : A nafa ka bon ka barajuru tigɛ ni lamu kura-kura ye.
San’aw ka lamu dayɛlɛ, aw ka kan k’aw tɛgɛ ko ni safinɛ ye. Ni lamu t’aw bolokɔrɔ, aw 
bɛ barajuru tigɛ ni sizo tobilen ye. Barajuru ka kan ka tigɛ tuma bɛɛ k’a surunya bara-
kun na. Barajuru tigɛyɔrɔ ni barakun cɛ man kan ka tɛmɛ santimɛtiri fila kan. Nin fɛnw 
kɛli nafa ka bon kɔsɛbɛ barisa a bɛ denyɛrɛni kisi tetanɔsibana ma.

		  	
 
A’ bɛ den barajuru saniya tuma bɛɛ, a’ kana to a ka ɲigin. A’ b’aw tɛgɛ saniya tuma bɛɛ 
san’aw k’a maga barajuru la.
Ni joli jara den barajuru la k’a nɔgɔ kojugu, a’ b’a jɔɔsi dɔɔni dɔɔni ni alikɔli ye walima 
‘’bleue de methylene’’. A’ kana fura wɛrɛ foyi kɛ den barajuru la. Bɔgɔ ni nɔgɔ man ɲi a 
ma. U bɛ se ka tetanɔsibana bila den na k’a faga. (Sɛbɛn ɲɛ 182 ka taa bila 184 la) 
 N’aw bɛ barajuru furakɛ, a ka ɲi ka baara kɛ ni bandi sanuman ye min kɔnɔ n’a janya 
ye santimɛtiri segin ye. O yɔrɔni dɔ bɛ tigɛ ni sizo sanuman ye i n’a fɔ a’ ɲɛ bɛ ja in na 
cogo min. 

Barajuru furakɛcogo

 	
  Bandi bɛ tigɛ yan.			   A kana misɛnya.			   b’a siri, a kana	

Ni bandi sanuman t’aw bolokɔrɔ, a’ bɛ barajuru furakɛ ni finimugu sanuman ye. Fin-
imugu man kan ka meleke fari la, nga, n’a ma ɲɛ k’an b’a kɛ ten, a kana gɛrɛntɛ, o b’a 
to fiɲɛ ka jolida ja.
A ɲuman ye ka barajuru bila fiɲɛ na, o bɛ barajuru binni teliya. Den ka finiw falen-
falenni tuma caman, o ka fisa ni bandi sirili ye a la ; barisa bandi sirili bɛ se ka kɛ 
sababu ye ka nɛ don joli la. O la, barajuru ka kan ka kɔlɔsi walasa nɔgɔ ni gɔngɔn kana 
d’a la. A’ bɛ den kɔlɔsi a tabagaw ka fini nɔgɔlenw na. Barajuru mana nɔgɔ, a ka kan k’a 
jɔɔsi ni ji kalan ye ani alikɔli siɲɛ kelen tile kɔnɔ.
N’aw bɛ kusi don den na, a’ kan’a to a ka se barajuru ma. Ni barajuru walima a kɛrɛdaw 
bilen don, a bɛ nɛ bɔ walima a kasa bɛ bɔ, sɛbɛn ɲɛ 272 lajɛ.
Den barajuru bɛ bin a bangeni tile duuru ka taa tile wolonfila la. Ni barajuru binna, joli 
walima ji salasala dɔɔni bɛ se ka bɔ a la, o tɛ baasi ye. Nga ni basi ni nɛ bɛ bɔ kɔsɛbɛ, a’ 
bɛ taa n’a ye dɔgɔtɔrɔso la. 

Denyɛrɛni kocogo:

A’ bɛ basi ni nɔgɔw ko ka bɔ den fari la ni fu magaman ye. O kɔ, a’ b’a jɔɔsi janko ni 
nɛnɛ bɛ. A’ bɛ fini girinman don a la walasa nɛnɛ kan’a minɛ. (A’ b’aw janto a la, ka d’a 
kan nɛnɛ digi ka di denyɛrɛni na).
Den man kan ka bila ji la sani a bara ka kɛnɛya (tile duuru fo tile segin). Tile segin kɔfɛ, 
den ka kan ka ko ni ji wɔlɔkɔlen ni safinɛ ye min man farin den fari ma.

Sinji dicogo denyɛrɛni ma:

Ni barajuru tigɛra dɔrɔn, sinji ka kan ka di den ma; o bɛ tonso bɔli teliya, ka basi-bɔn 
bali.

Tonso bɔli:

Tonso bɛ bɔ miniti duuru den nalen kɔfɛ, nga waati dɔw la lɛrɛ caman bɛ tɛmɛ k’a sɔrɔ a 
ma na. A’ ye ja in lajɛ.
Tonso lajɛli : Ni tonso bɔra, a’ b’a ta k’a lajɛ ni a dafalen don. Ni farada b’a la, walima 
ni dɔ b’a jɛ, a’ b’a ɲɛfɔ dɔgɔtɔrɔ ye. Ni tonso yɔrɔ dɔ tora denso kɔnɔ, a bɛ se ka jibaatɔ 
ka basibɔn kuntaala janya walima ka kɔnɔdimi bila a la.
N’aw bɛ tonso ta, a’ ka kan ka gan walima manaforoko don a’ bolo la. N’aw tilala, a’ 
b’aw tɛgɛ ko k’a jɛ ni safinɛ ye. 

 		
Ni tonso mɛnna ka tɛmɛ lɛrɛ kelen kan ka sɔrɔ a ma bɔ:
•	 	A’ Kana foyi kɛ ni basi tɛka bɔ ba la. A’ Kana barajuru sama, o bɛ na ni basi-bɔn ye. 

Tuma dɔw la, ni muso y’a sonsori k’a tɔntɔn dɔɔni, tonso bɛ bɔ. 
•	 	 Ni basi bɛka bɔ ba la, aw b’a kɔnɔbara dogi-dogi dɔɔni: aw b’a sɔrɔ denso ka gɛlɛn; 

n’aw y’a sɔrɔ ko denso ka magan, aw bɛ nin wale ninnu kɛ:

Aw bɛ denso digidigi dɔɔni-dɔɔni ni hakili 
sigi ye ka taa sen yan fan fɛ fo a ka ma-
gaya. O la, tonso ka kan ka se ka bɔ.

N’a ma se ka bɔ, basi dun bɛka bɔn; aw 
b’aw jija ka fɛɛrɛ dɔ sɔrɔ a la ani ka taa 
dɔgɔtɔrɔ dɔ ɲinin joona.

Basi bɔnni :

Tonso bɔlen kɔfɛ, basi dɔɔni bɛ se ka bɔ, nga o kuntaala man kan ka janya ani a hakɛ 
man kan ka tɛmɛ litiri kaari kan. (Basi bɔnni bɛ se ka to sen na tile dama dɔ nga o tɛ 
kojugu ye.) 
Jantonyɛrɛla : 
Joli caman bɛ se ka jigin muso kɔnɔ tuma dɔw la ka sɔrɔ a ma dɔn. Tuma ni tuma, a’ bɛ 
to ka maga-maga a kɔnɔ na. N’a’ y’a sɔrɔ kɔnɔbara bɛka bonya, a bɛ se ka kɛ basi jigin-
nen don a kɔnɔ. A’ b’a tansiyɔn ta ani k’a lajɛ ni bana wɛrɛ taamasiɲɛ t’a la. (sɛbɛn ɲɛ 
77).
Walasa ka jibaatɔ ka basi-bɔn kunbɛn walima k’a nɔgɔya, a’ b’a to den ka sin min. Ni 
den ma sɔn ka sin min, a’ bɛ mɔgɔ wɛrɛ bila k’a min walima a’ bɛ sinji in sama ni fɛɛrɛ 
wɛrɛ ye nɔgɔya la, o kɔ, a’ bɛ sin nukun munumɛnɛ. O bɛna farikolo dɛmɛ k’a yɛrɛ tan-
galan dɔw dilan minnu bɛ basi-bɔn nɔgɔya.
Ni basi-bɔn ma jɔ, walima ni basi caman bɛka bɔ, aw bɛ nin wale ninnu kɛ:
•	 	A’ bɛ mɔgɔ bila teliya la ka taa dɔgɔtɔrɔ dɔ wele. Ni basi ma jɔ joona, joli-ko-dɛsɛ bɛ 

se ka muso sɔrɔ.
•	 	Ni jolilajɔ fura (Methergin walima Post Hypophyse) b’aw bolokɔrɔ, aw b’o kɛ i n’a fɔ 

a ɲɛfɔlen don cogo min sɛbɛn ɲɛ 383 la.
•	 	Muso ka kan ka jimafɛn caman min (ji, jiriden nɔɔnɔw, te lipitɔni, naji). N’aw y’a 

ye ko a b’a fɛ ka kirin, walima n’aw ye fanga dɔgɔya taamasiɲɛw ye, (a’ ye sɛbɛn ɲɛ 
121 lajɛ), aw b’a senw kɔrɔta k’a da fɛn dɔ sanfɛ ka tɛmɛ kungolo kan ni santimɛtiri 
biduuru (50cm) ye.

Ni basi bɔta ka ca kojugu aw b’a lajɔ nin cogo la:
•	 	Aw bɛ kɔnɔbara digidigi fo a’ bolo ka maga denso la. N’o kɛra, a’ bɛ denso kɔrɔta ni 

bolo kelen ye, ka bolo dɔ in kɛ k’a digidigi. 
•	 	Ni basi jɔra, a’ bɛ segin k’a lajɛ miniti duuru o miniti duuru n’a sɔrɔla denso ka 

gɛlɛn halibi. N’aw y’a sɔrɔ denso ma gɛlɛya, a’ bɛ tɛmɛ ni kɔnɔbara digidigili ye 
fo denso ka gɛlɛya. Ni denso gɛlɛyara dɔrɔn, basi bɛ jɔ. A’ bɛ to k’a lajɛ, ni a ma-
gayara, a’ bɛ segin k’a digidigi. 

Denso digidigili kɔfɛ ni basi ma jɔ, aw bɛ nin kɛ :

           
        

•	 	Aw b’aw bolo fila da ɲɔgɔn kan, ka bara kɔrɔ la digi. Aw b’aw digilen to kɔnɔ kan 
ka mɛn hali ni basi jɔra.

•	 	Ni basi ma jɔ nin si la, aw bɛ denso fara ɲɔgɔn kan, k’aw bolo fila kɛ k’a digi n’aw 
fanga bɛɛ ye fo k’a gun solo kolo la. Basi jɔlen kɔfɛ, aw b’aw digilen to a kan fo ka 
se dɔgɔtɔrɔ nali ma. 

Kunnafoni nafama : 
Hali n’a y’a sɔrɔ dɔgɔtɔrɔ dɔw bɛ witamini K di jiginni ni kɔnɔtiɲɛ kɔfɛ basi-bɔn na, aw 
k’a dɔn ko a tɛ mako ɲɛ olu la. Witamini K dabɔra den dɔrɔn de kama ; aw kan’a di 
mɔgɔkɔrɔbaw ma. 

 
Jolilajɔ fura (Methergin ni dɔw b’a wele ergometrine ani post-hypophyse) kɛcogo 
ɲuman:
Nin fura ninnu bɛɛ (ergonoŋine, ergometrine, oxytocin, ani misoprostol) bɛ denso 
n’a joli siraw kolo gɛlɛya. Ninnu ye furaw ye minnu farati ka bon kɔsɛbɛ. N’u kɛcogo 
ma ɲɛ, u bɛ se ka kɛ sababu ye ka ba faga walima ka den faga kɔnɔbara la. N’u kɛra u 
kɛcogo la, u bɛ den ni ba bɛɛ kisi basi-bɔn kɔlɔlɔw ma. U kɛcogo ɲuman filɛ:
1- Nin fura ninnu kɛli kunba ye ka basi bɔnni nɔgɔya jiginni kɔfɛ. Ni basi caman bɛka 
bɔn, a’ bɛ Methergin pikiri kelen kɛ lɛrɛ kelen o lɛrɛ kelen fo ka se lɛrɛ saba ma walima 
a’ bɛ se ka tɛmɛ n’a kɛli ye fo basi ka jɔ. Ni basi jɔra, aw bɛ tugu furakɛli la : pikiri kelen 
walima a minta tɔniko mugan lɛrɛ naani o lɛrɛ naani fo ka se lɛrɛ mugan ni naani ma. 
Ni Methergin t’aw bolo, Post-Hypophyse bɛ se ka kɛ, methergin kɛcogo la. Nga ni ergo-
metrine (Methergin) bɛ se ka sɔrɔ, o de ka fisa.
Kunnafoni nafama : 
Sani jiginni waati cɛ, walasa ka basibɔn kunbɛn, muso ka kan k’a jija ka jolilajɔ fura 
(Methergin) dɔw bila a bolokɔrɔ, walima a k’a dɔn ko dɔw bɛ lajiginnimuso bolo. 
Jantonyɛrɛla : 
Nin fura man kan ka kɛ abada ni basibɔn ma juguya ; ani fana, a man kan ka kɛ 
kɔnɔmaya walima tin waati (a man kan ka kɛ abada sani den ka bɔ).
1.	 Joli lajɔcogo bange kɔfɛ : 

Ni basi bɔnta ka ca ka kɔn tonso bɔli ɲɛ walima tonso bɔlen kɔfɛ, a’ b’aw teliya ka 
Oɲytocin pikiri den tan kɛ muso la (pitocin, sɛbɛn ɲɛ 390). Ni basi ma jɔ miniti 
tan ni duuru kɔnɔ, aw bɛ pikiri in den tan wɛrɛ k’a la. Ni oɲytocin t’aw bolo aw bɛ 
se k’a falen misoprostol la (cytotec, sɛbɛn ɲɛ 391). Tonso bɔlen kɔfɛ, ni basi bɛka 
bɔn kɔsɛbɛ, aw bɛ se ka ergonoŋine walima ergometrine d’a ma (ergotrate sɛbɛn ɲɛ 

390). Nga aw kana ergonoŋine walima ergometrine di muso ma abada ka kɔn tonso 
bɔli ɲɛ.
Kunnafoni nafama : 
Sazifamu walima kɛnɛya tigilamɔgɔ minnu bɛ musow lajigin, joli lajɔ fura caman ka 
kan ka sɔrɔ olu bolokɔrɔ. Muso caman bɛ ntanya u jiginnen kɔfɛ k’a sababu kɛ basi-
bɔn ye k’a sɔrɔ u tun bɛ se ka kisi. 

2.	 Basi-bɔn delila ka muso minnu sɔrɔ jiginni senfɛ, n’olu jiginna dɔrɔn, a’ bɛ joli lajɔ 
fura (Methergin) pikiri kelen k’u la walasa k’u kisi kɔrɔlen ɲɔgɔn ma. Ni joli lajɔ 
fura (Methergin) pikiri t’aw bolo, a’ bɛ se k’a minta toniko mugan di u ma, walima a 
furakisɛ fila. Nin fura in ka di u ma lɛrɛ naani o lɛrɛ naani lɛrɛ mugan ni naani kɔnɔ, 
nga o k’a sɔrɔ a ɲɛci bɛ yen dɛ !
Walasa ka muso ka basi-bɔn jugumanba kɛlɛ jiginni kɔfɛ, jamana ɲɛmɔgɔ dɔw 
b’a ɲini oɲytocin, ergonoŋine walima misoprostol pikiri kelen ka kɛ muso bɛɛ la. 
Basi-bɔn jugumanba kɛlɛli kɔfɛ, nin fura kofɔlen ninnu bɛ se ka musow farila bana 
caman wɛrɛ furakɛ. Ni nin fura ninnu caman tɛ sazifamu min bolo, o bɛ se k’a taw 
kɛrɛnkɛrɛn basi-bɔn jugumanba tigilamɔgɔw kama.

3.	 Ni basi bɔnni sababu ye kɔnɔtiɲɛ ye, jolijɔ fura (Methergin walima Post-Hy-
pophyse) kɛli ye farati ye. Dɔgɔtɔrɔ dɔrɔn de ka kan ka nin fura in dili yamaruya. 
Nga, ni basi-bɔn ka jugu, a’ bɛ se ka kɛ i n’a fɔ a ɲɛfɔra cogo min ka tɛmɛ.

4.	 Walasa ka basi-bɔn lajɔ kɔnɔtiɲɛ senfɛ, (sɛbɛn ɲɛ 281). Ni basi bɔnta ka ca k’a 
sɔrɔ aw yɔrɔ ka jan dɔgɔtɔrɔso la, aw bɛ oɲytocin, misoprostol walima ergonoŋine 
kɛ a la, i n’a fɔ a ɲɛfɔra cogo min ka tɛmɛ. 

Jantonyɛrɛla: 
Ka jolilajɔ fura (Methergin walima Post-Hypophyse) kɛ walasa ka jiginni lateliya wali-
ma ka fanga di tintɔ ma, o farati ka bon kɔsɛbɛ den ni ba fila bɛɛ ma. Nga, n’a tɛ ɲɛ o 
kɔ, dɔgɔtɔrɔ dɔrɔn de bɛ se k’u kɛ. Nin fura ninnu man kan ka kɛ cogosi la ka kɔn jiginni 
ɲɛ.
A farati ka bon ka furaw di muso ma minnu bɛ jiginni teliya walima ka fanga d’a ma. U 
bɛ se ka ba ni den dɔla kelen faga walima u fila bɛɛ. Fura ɲuman tɛ yen min bɛ se ka 
fanga di muso ka jiginni lateliya walima k’a nɔgɔya.
Walasa muso ka fangaba sɔrɔ jiginni na, a ka kan ka balo 
ɲuman dun ani ka witamini ni joli-segin fura ta a ka 
kɔnɔmaya kalo kɔnɔntɔn kɔnɔ. A’ bɛ dusu don a la a ka 
furancɛ don denw ni nɔgɔn cɛ walasa a farikolo k’a fanga 
kɔrɔ sɔrɔ.(bange kɔlɔsi fɛɛrɛw lajɛ, sɛbɛn ɲɛ 283)

Jiginni gɛlɛyaw:

Ni gɛlɛya sɔrɔla jiginni kɔnɔ, a ka fisa ka dɛmɛ ɲini dɔgɔtɔrɔ dɔ fɛ joona- joona. Tɔɔrɔ ni 
gɛlɛya caman bɛ jiginni na.Gɛlɛya minnu ka teli ka sɔrɔ, an bɛna kuma olu kan.
1. Ni tin bɛ to ka wuli ka mada, ani n’a kuntaala bɛ janya daga cilen kɔfɛ, kun caman 
b’o la :

•	 	A bɛ se ka kɛ muso sirannen don walima a dusukasilen don. O bɛ se ka tin suma-
ya. A’ b’a hakili sigi, k’a ɲɛfɔ a ye ko tin sumaya tɛ baasi ye. A’ b’a fɔ a ye a ka to 
ka taama-taama, ka ji min, ka dumuni kɛ ani sugunɛ kɛ. Sin nukun munumɛnɛni 
walima a mɔrɔmɔrɔli bɛ se ka tin teliya.

•	 	A bɛ se ka kɛ den dacogo man ɲi. Ni dimi dara, a’ bɛ muso lajɛ ni den m’a nasira 
bila. Tuma dɔw la, sazifamu bɛ se ka den dacogo yɛlɛma dɔɔni dɔɔni kɔnɔ na. Ni 
dimi dara, a’ bɛ to ka den munumunu dɔɔni dɔɔni fo k’a kun jigin. Nga, a’ kana 
kɛ ni fanga ye, n’o tɛ, a bɛ se ka denso ni tonso fara walima ka fiɲɛ bila barajuru 
la. Ni den ma se ka munumunu, a’ bɛ taa n’a ye dɔgɔtɔrɔso la.

•	 	A bɛ se ka kɛ den kungolo ka bon solo ma. O ka teli ka musow sɔrɔ minnu solo 
ka dɔgɔn walima minnu si ma se den sɔrɔ ye. (Muso minnu delila ka den sɔrɔ, 
nin man teli ka kɛ olu la). N’aw sɔmina ko den tɛka jigin, a’ bɛ taa ni ba ye 
dɔgɔtɔrɔso la ; barisa jiginni bɛ se ka kɛ operasiyɔn ye(Cesarienne). Muso minnu 
ka surun n’ u solo ka dɔgɔn ani muso denmisɛnniw ka kan k’u den fɔlɔ wolo 
dɔgɔtɔrɔso la. 

•	 	Ni muso tun bɛ fɔɔnɔ walima n’a tun tɛ jimafɛn caman min, ji kodɛsɛ bɛ se k’a 
farikolo sɔrɔ. O bɛ se ka tin sumaya. A’ bɛ kɛnɛyaji walima jimafɛn wɛrɛw d’a ma 
a k’u min dɔɔni dɔɔni ni dimi dara. Ni den natɔ ɲɛsinnen don sanfɛ, a’ bɛ fɔlɔ ka 
bolow walima senw ye i n’a fɔ nii t’u la. O tɛ gɛlɛyaba ye nga, a bɛ se ka tin kun-
taala de janya ani ka kɔdimi bila ba la. A ka kan ka to ka taama-taama; hali a bɛ 
se ka ŋunuma. O bɛ se ka den yɛlɛmani nɔgɔya, ka dacogo ɲuman sɔrɔ. 

Ni den bɛ na a sen kan:

Aw b’a gɛlɛya jiginni ka kɛ lajiginni muso walima dɔgɔtɔrɔ dɔ bolo janko ni muso 
kɔnɔɲɛ fɔlɔ don.
Ni den bɛ na a sen kan, muso bɛ se k’a biri k’a kunbere n’a tɛgɛ fila da duguma, o bɛ se 
ka jiginni nɔgɔya.
Ni den senw bɔra ka bolow balannen to, aw kana foyi kɛ ka jiginni karaba. Tuma dɔw 
la, sazifamu bɛ se k’a dɔn ko den bɛ na a sen kan n’a ye ba lajɛ (sɛbɛn ɲɛ 257), ani ka 
den dusukun tan-tan kan lamɛn (sɛbɛn ɲɛ 252). 

Den nali a sen kan, o bɛ nɔgɔya nin cogo in na:

Aw bɛ ba lada a kɔ kan, o kɔ, lajiginnimuso ka kan k’a tɛgɛ fila ko ka jɛ, ka alikɔli jɔɔsi 
u la, ka sɔrɔ k’a kɛ i n’a fɔ a bɛ cogo min ja la :

Bolo min bɛ ba kɔnɔbara fanfɛ, a’ b’o 
lajigin k’a da den kɛrɛ la. k’a minɛ ka ɲɛ 
ka sɔrɔ a ma kɛ ni joginni ye, aw b’aw 
bolokɔni kuturuba don den Kaman kɔrɔ, 
ka jasere ni cɛmancɛ bolokɔni da den kɛrɛ 
la.

N’o kɛra, a bɛ den minɛ a senw ma k’a 
kɔrɔta, ka sɔrɔ ka bolo filanan labɔ i n’a fɔ 
fɔlɔ kɛra cogo min.

Ni kungolo ma bɔ, a ka fisa ba dalen ka to a kɔ kan. A’ bɛ bolokɔni kelen don den da 
kɔnɔ k’a kungolo d’a disi la, i n’a fɔ ja b’a jira cogo min na.
A’ kana den sama cogosi la. Aw bɛ se k’aw tintin ba kɔnɔ kan dɔɔni ka den kungolo 
ɲɔni k’a labɔ.

Ni den bolo kelen dɔrɔn bɔra:

Ni bolo kelen bɔra k’a sɔrɔ lajiginnimuso tɛ se ka den da-
cogo yɛlɛma, dɔgɔtɔrɔ dɔ ka kan ka ɲini o nɔgoni bɛɛ la, 
barisa Jiginni laban bɛ sɔn ka kɛ opereli ye.
4. Tuma dɔw la, barajuru bɛ meleke den kan na k’a ja, o 
b’a mɛn sira la. A’ bɛ barajuru walaka ka bɔ den kan na. 
N’aw ma se k’o kɛ, a’ b’a yɔrɔ dɔ siri ka sɔrɔ k’a tigɛ ni sizo sanuman ye.
5. Ni nɔgɔ bɛ den da n’a nu kɔnɔ: 
Daga cilen kɔ, n’aw ye ji nɔgɔ finman ye, o bɛ sɔrɔ den sɔrɔji ye (a bo fɔlɔ) min bɛ se ka 
gɛlɛya lase den ma. N’a ye nin nɔgɔ fɛn o fɛn sama ka taa a kɔnɔ, o bɛ se k’a faga. Kabi-
ni den kun bɛ bɔ, a’ b’a fɔ ba ye a kana a tɔntɔn tuguni nga, a k’a ninakili teliya ɲɔgɔn 
kɔ. Sani den ka ninakili daminɛ, a’ bɛ nɔgɔ sama ka bɔ a da n’a nu kɔnɔ. Hali n’a kɔnna 
ka ninakili, a’ b’aw jija ka nɔgɔ bɛɛ sama ka bɔ a da n’a nu kɔnɔ. 

Filani kɔnɔ:

N’aw sigara ko kɔnɔbara ye filani kɔnɔ ye (barisa kɔnɔbara ka bon a kalo hakɛ ma (a’ ye 
sɛbɛn ɲɛ 363 lajɛ);ba bɛka girinya, walima a’ hakili la aw bɛka maga kungolo fila la ba 
kɔnɔ dogi-dogili senfɛ), a ka fisa muso ka taa kɔnɔmaya lajɛli kɛ dɔgɔtɔrɔso la. Ni lajɛli 
y’a jira ko filani kɔnɔ don, muso ka kan ka gɛrɛ dɔgɔtɔrɔso dɔ la kabini kɔnɔbara kalo 
wɔlɔnfila. A ka c’a la a ka jiginni bɛ se ka kɛ san’a waati yɛrɛ cɛ.

Taamasiɲɛ minnu bɛ filani kɔnɔ kofɔ :

•	 	kɔnɔbara bɛ kɔn ka bonya k’a dantɛmɛ kɛrɛnkɛrɛnnenya la kalo labanw kɔnɔ. (sɛbɛn 
ɲɛ 251)

•	 	Ni muso balala ka girinya walima a bɛ to ka tɔɔrɔ misɛnniw sɔrɔ (sɔgɔmadafɛ bana 
misɛnniw, kɔdimi, sen tɔnni ani ninakili degun) n’olu ka jugu, a’ bɛ t’a lajɛ ni filani 
kɔnɔ tɛ. 

•	 	Lajɛli senfɛ, n’aw ye fɛn kunbaba saba jateminɛ, (kungolo ni bobara) kɔnɔbara la, o 
ka teli ka kɛ filani kɔnɔ ye.

•	 	Tuma dɔw la, a’ bɛ se ka dusukun tan-tan kan wɛrɛw mɛn minnu ni ba ta tɛ kelen ye 
nga, u lamɛnni ka gɛlɛn.

Kalo labanw na, ni muso y’a lafiɲɛ kɔsɛbɛ, ka baara kologɛlɛnw dabila, filaniw tɛna kɔn 
ka bange a waati kofɔlen ɲɛ.
A ka c’a la filaniw ka dɔgɔn u bange waati, o kama u ka kan ni ladon koɲuman ye. 
Mɔgɔw b’a fɔ ko filaniw bɛ ko dɔn, o tɛ tiɲɛ kuma ye. 

Ni muso joginna jiginni senfɛ: 

Ni muso joginna jiginni senfɛ, aw bɛ dɔgɔtɔrɔ dɔ weele walima lajiginnimuso min bɛ se 
ka joginda kala.
Jiginni waati, den bɔda ka kan ka dayɛlɛ kɔsɛbɛ. Tuma dɔw la, muso jogin ka di n’a 
kɔnɔɲɛ fɔlɔ don. Ni jiginni baaraw kɛra u kɛcogo ɲuman na, o bɛ se ka joginni bali :
•	 	Muso man kan k’a tɔntɔn ni den kungolo bɔra, o b’a to den nasira bɛ bonya a yɛrɛ 

ma. Ka ninakili teliya ɲɔgɔn kɔ, o ka fisa ni tɔntɔni ye o waati la.
•	 	Ni den nasira bɛka yɛlɛ, dɔgɔtɔrɔ muso bɛ se k’a bolo kelen kɛ den nasira yɛlɛli 

nɔgɔya, ka kelen dɔ in kɛ ka den kungolo minɛ ka ɲɛ walasa a kana bala ka bɔ i n’a 
fɔ tan :
•	 	A’ bɛ se ka fɛɛrɛ wɛrɛw kɛ ka den nasira yɛlɛli nɔgɔya i n’a fɔ ka tulu mu a la 

walima ka fini dɔ su jikalan na k’o d’a kan.
•	 	Ni muso joginna, a’ bɛ mɔgɔ bila k’a kala min b’a baara ɲɛdɔn tonso bɔlen 

kɔ.(sɛbɛn ɲɛ 86 ni 381).

Denyɛrɛni ladoncogo :

Denyɛrɛni tangacogo tetanɔsi ma : A ka fisa kɔsɛbɛ ka den barajuru tigɛ ni fɛn sanuman 
dɔ ye. O tigɛda man kan ka janya kɔnɔbara la ni santimɛtiri fila ye. A’ Kan’a to jolida ka 
ɲigi walima ka nɔgɔ, n’o kɛra, a bɛ kɛnɛya joona. O de kama a man kan ka siri ni bandi 
ye. (Sɛbɛn ɲɛ 380 lajɛ). Nga, n’aw ma ɲɛ a sirili kɔ, a’ b’a siri k’a yoba (sɛbɛn ɲɛ 184 ni 
263). 
Ni ba bolo ma ci kɔnɔmaya waati la, tetanɔsi serɔmu ka kan ka kɛ den na a bange don. 

Ɲew :

Walasa ka denyɛrɛni tanga ɲɛdimiw ma, a’ bɛ furaji walima ɲɛdimi tuluni kɛ a ɲɛw la 
(i n’a fɔ nitrate d’argent 1% walima terramycine, walima erythromycin 0,5% ka se 1% 
ma jiginni kɔfɛ lɛrɛ fila fɔlɔ kɔnɔ (sɛbɛn ɲɛ 221 ni 378). O bɛ se ka den tanga fiyenbana 
ma n’o y’a sɔrɔ sopisi tun b’a fa la walima a ba (sɛbɛn ɲɛ 341 ni 546). Ni den bangera 
dɔrɔn, o fura bɛ kɛ a ɲɛ na o yɔrɔni bɛɛ. 

A’ bɛ fini girinman don den na, nga a’ kan’a to funteni ka bonya a ma kojugu.
Nɛnɛ waati, a’ bɛ nɛnɛ minɛfiniw don den na, nga funteni waati walima ni farigan bɛ 
den na, a’ b’a lankolon bila.
Denba funteni ka ɲi den ma, o de la den ka kan ka d’a ba naga kɔrɔ, kɛrɛnkɛrɛnnenya la 
den sebaliw walima minnu ka dɔgɔn. A’ bɛ kunafoni kalan den 
sebaliw ni den dɔgɔmaniw kan sɛbɛn ɲɛ 405 la. 

Saniya : Walasa ka den tanga bana caman ma :

Ladilikan minnu fɔra a’ ye saniya kan gafe sigida 22 na, sɛbɛn 
ɲɛ 444 kɔnɔ, a’ ka kan k’olu bato. Ni den barajuru kɛnɛyara, a’ 
bɛ se k’a ko ji wɔlɔkɔlen na ani koli safinɛ ye parifɛn tɛ min na.

Ni dimɔgɔ ni soso ka ca, a’ bɛ sange fitini walima fini fɛgɛmani biri den kun na.
•	 	A’ ka kan k’aw janto den ka finiw falenni na tuma bɛɛ n’a ye sugunɛ kɛ u la walima 

n’a fari bɛ bilen. O la, a’ b’a lankolon bila walasa fiɲɛ k’a sɔrɔ ka ɲɛ (sɛbɛn ɲɛ 215).
•	 	Mimi, mura, sɔgɔsɔgɔnijɛ walima joli bɛ mɔgɔ min na, o tigi man kan ka den ta 

walima ka maga a la barisa bana ninnu bɛ se ka yɛlɛma den fɛ.
•	 	A’ bɛ den yɔrɔ janya gɔngɔnma yɔrɔ ni sisi la. 

Denyɛrɛni Balocogo :

A’ ye nin gafe in sigida tannan kalan denyɛrɛni balocogo kan (gafe ɲɛ 183 lajɛ). 
An b’a fɔ ka gɛlɛya ko sinji ɲɔgɔn tɛ den ka dumuniw na. Den minnu ba-
lola sinji gɛrɛgɛrɛ la, olu ka kɛnɛya sabatilen don wa u mɔ ka di ka tɛmɛ 
denw kan minnu balola misinɔnɔ na. Minnu balola sinji la, olu sata hakɛ 
ka dɔgɔn k’a sababu kɛ kun damadamaw ye, i n’a fɔ:
•	 	Sinji kɛcogo ka ɲi wa a ye balo dafalen ye ka tɛmɛ misinɔnɔ kan 

(misinɔnɔ jima fara a muguma bɛɛ kan).
•	 	Banakisɛ tɛ sinji la wa a tɛ den bana.
•	 	Sinji kalaya cogo bɛrɛ bɛnnen don den farikolo ma.
•	 	Sinji bɛ den tanga bana dɔw ma i n’a fɔ ɲɔni.
Ni muso jiginna dɔrɔn, a ka kan ka sin di den ma. Muso jiginnen kura, 
ji bɛrɛ tɛ jigin a sin na. O tɛ baasi ye. A ka kan ka sin di den ma lɛrɛ fila o lɛrɛ fila. Den 
ka sin min b’a to ji ka jigin sin na. Ni den ka kɛnɛ, a bɛka fari sɔrɔ ani n’a bɛ sugunɛ ni 
banakɔtaa kɛ ka caya, o b’a jira ko ji jiginna sin na kɔsɛbɛ. 
Ni ji bɛ sin na tuma bɛɛ, den ka kan ka balo sinji dɔrɔn na fo ka se kalo naani ma wali-
ma kalo wɔɔrɔ. Kalo naani kɔfɛ, dumuni suguya wɛrɛw bɛ se ka fara sinji kan, nga a’ 
b’u falen-falen. Misali la, sin kɔfɛ, sogo naji bɛ se ka di den ma, shɛfan, jɛgɛ kɛnɛ naji, 
nakɔfɛn tobilen ani kini dɔɔni. Aw ka kan ka nin fɛn bɛɛ labɛn ka ɲɛ sani a’ k’u di den 
ma. Nɔnɔmugu walima tigamugu bɛ se ka kɛ ɲɔ-mɔni na walima malo-mɔni.(a’ ye sɛbɛn 
ɲɛ 186 lajɛ).

Walasa ji ka jigin sin na, ba ka kan ka dumuni kɛ k’a fa tuma bɛɛ, ka nɔnɔ ni nɔnɔma 
dumuniw dun, ka jimafɛnw min. A ka kan ka sunɔgɔ kɔsɛbɛ w’a ma kan ka sɛgɛn kojugu 
walima ka dimi. 
A ka kan ka sin di den ma tuma caman barisa o bɛ ji jigin sin na. Sidabana bɛ muso 
minnu na, ni dumuni nafama wɛrɛ b’u bolo ka di denw ma, u man kan ka sin di den ma 
n’a ye kalo tan ni fila sɔrɔ.
Ni sababu dɔ ye den bali ka sin min, ba ka kan ka sin bisi k’a bɔn o waati la walasa a 
kana ja.
Sani ji ka jigin sin na, ba ka kan ka ji wɔlɔkɔ, ka sukaro kisɛ 2 k’a la walima kutuni ɲɛ 
2, k’o di den ma.O kun ye kɔngɔ kana den tɔɔrɔ. 

Ba bɛ se ka fɛn minnu kɛ walasa ji ka jigin sin na:

•	 	A ka kan ka jimafɛn caman min;
•	 	A ka kan ka dumuni nafamaw dun,kɛrɛnkɛrɛnnenya la kalisiyɔmuma 

dumuniw(nɔnɔmafɛnw) ani farisogojɔli dumuniw(sɛbɛn ɲɛ 110);
•	 	A ka kan ka sunɔgɔ, a kana baara kologɛlɛnw kɛ walima a kana sɔn a dusu ka kasi;
•	 	A ka kan ka sin di den ma lɛrɛ fila o lɛrɛ fila. 

Denyɛrɛni ka banaw :

An k’an yɛrɛ kɔlɔsi furaw la !

Fura caman bɛ yen minnu man ɲi denyɛrɛni ma. O la, n’aw bɛna fura o fura di den ma, 
a’ b’aw jija k’a jira dɔgɔtɔrɔ dɔ la fɔlɔ. Fura dɔw, i n’a fɔ Chloramphenicol ni Bactrim 
man kan ka di den ma ni dɔgɔtɔrɔ ka yamaruya tɛ ; Ampicilline de ka ɲi. Chloramphen-
icol man ɲi denyɛrɛniw ma, kɛrɛnkɛrɛnnenya la den sebaliw walima minnu girinya tɛ 
kilo fila bɔ.
A ka ɲi ka fura di denyɛrɛni ma tuma dɔw la. Misali, cotrimoɲazole dili ka ɲi 
denyɛrɛniw ma sidabana bɛ minnu ba la barisa a b’u tanga bana in ma (sɛbɛn ɲɛ 358).
A ka fisa ka jateminɛ kɛ den ka bana ko la, ani k’a furakɛ joona.
Bana minnu bɛ mɛn baliku la san’a k’a faga, olu bɛ se ka denyɛrɛni faga waati kunku-
runi kɔnɔ.

Denyɛrɛni bɛ bange ni bana ni fiɲɛ minnu ye (sɛbɛn ɲɛ 316) :

Nin tɔɔrɔw bɛ se ka den sɔrɔ k’a to ba dɛbɛ la walima jiginni senfɛ. Ni den bangera 
dɔrɔn, a’ b’a fan bɛɛ lajɛ ni fiɲɛ t’a yɔrɔ dɔ la. Ni nin taamasiɲɛ dɔ b’a la :
•	 	N’a ma ninakili a bange yɔrɔ la ;
•	 	N’a dusukun tan-tani ma se ka dɔn, walima n’a dusukun tan-tanko hakɛ tɛ siɲɛ kɛmɛ 

bɔ miniti kɔnɔ ;
•	 	N’a fari bɛɛ kɛra jɛman falasa ye, bulama walima nɛrɛmuguma a kɛlen kɔ ka ninakili 

daminɛ ;
•	 	N’a sen n’a bolow kolo fagalen don; n’a t’u lamaga hali n’aw y’a ɲɔmɔti ;
•	 	N’a ninakili bɛ fereke miniti tan ni duuru a bangenen kɔ, 
O b’a jira ko a ka kɛnɛya ma dafa. A’ bɛ taa n’a ye dɔgɔtɔrɔso la. A bɛ se ka kɛ fiɲɛ 

bilala kunsɛmɛ na jiginni waati. Bana wɛrɛ tɛ se ka nin fiɲɛ ninnu lase den ma cogosi 
la fo n’a sɔrɔla den mɛnna sira la (lɛrɛ 12) daga cilen kɔfɛ. A ka c’a la fura minnu b’an 
bolokɔrɔ, olu tɛ se k’a furakɛ. O la, a’ bɛ den to funteni na min t’a degun (sɛbɛn ɲɛ 270).
Ni denyɛrɛni bɛ fɔɔnɔ, joli b’a banakɔtaa la, walima ni jolimisɛnni ka ca a fari la, o b’a 
jira ko a farikolo mako bɛ witamin K la(sɛbɛn ɲɛ 392).
Ni den ma ɲɛgɛnɛ kɛ walima banakɔtaa, a bangenen tile fila fɔlɔ, a’ bɛ se n’a ye 
dɔgɔtɔrɔw ma.

Denyɛrɛni ka bana minnu bɛ mɔgɔ jɔrɔ, olu taamasiɲɛw filɛ:

•	 	Ni nɛ bɛ bɔ den bara la walima kasa goman, o ye tetanɔsi taamasiɲɛ ye.(a’ ye sɛbɛn 
ɲɛ 273 lajɛ). A’ b’a bara ɲigin ni alikɔli ye, o kɔ, a’ b’a dayɛlɛlen to fiɲɛ na. Ni bara 
lamini kalayara, k’a bilen, a’ b’a furakɛ ni ampicilline ye (sɛbɛn ɲɛ 352),walima peni-
cilline ni streptomycine(sɛbɛn ɲɛ 353).

•	 	Den bangenen tile 15 fɔlɔ kɔnɔ, n’a bɛ kasi kojugu ani ka ban sin na, o fana ye 
tetanɔsi taamasiɲɛ ye walima bana jugu wɛrɛ. O la, a’ ka kan ka taa n’a ye dɔgɔtɔrɔso 
la joona. 

•	 	Ni den fari ka kalan kɔsɛbɛ fo ka tɛmɛ degere 40 kan, o tɛ taamasiɲɛ ɲuman ye. N’o 
kɛra, a’ bɛ fini bɛɛ bɔ a la, ka sɔrɔ ka fini wɛrɛ su ji la k’a fari jɔɔsi n’o ye. A’ bɛ se k’a 
ko ni ji wɔlɔkɔlen ye ani ka aspirini dɔ d’a ma. (A’ b’aw janto den ka fura tata hakɛ 
la).

•	 	A’ bɛ den fari kalaya kun ɲɛɲini k’o dɔn ni banamisɛn dɔ t’a la. N’o don, a’ bɛ An-
pisilini (Ampicilline) di a ma walima kulorokini. A’ b’a jateminɛ ni jikodɛsɛ t’a 
fari la. Ni den fari sumalen don kojugu, o fana bɛ se ka kɛ farigan taamasiɲɛ ye 
(banamisɛnw).

•	 	Jalibana (dɔw b’a weele kɔnɔɲama) : Ni den fari ka kalan, a’ bɛ fɛɛrɛ kɛ a fari ka 
sumaya i n’a fɔ a ɲɛfɔra cogo min ka tɛmɛ. A’ bɛ taa n’a ye dɔgɔtɔrɔso la joona. (a’ ye 
sɛbɛn ɲɛ 559 lajɛ). A’ b’a jateminɛ ni jikodɛsɛ t’a fari la. Ni den bɛ to ka ja kabini a 
bange don, o b’a jira ko fiɲɛ bilala a kunsɛmɛ na jiginni senfɛ. Bangeni kɔfɛ ka mɛn, 
ni den bɛ to ka ja, a’ b’a jateminɛ ni tetanɔsibana t’a la (sɛbɛn ɲɛ 192) walima kanja-
bana (sɛbɛn ɲɛ 185). 

•	 	N’aw y’a ye ko den ka bana ka jugu, a b’a kun jan (a’ ye sɛbɛn ɲɛ 278 lajɛ), o bɛ se 
ka kɛ kanjabana taamasiɲɛ ye walima tetanɔsi (sɛbɛn ɲɛ 273). O la, a’ ka kan k’aw 
teliya ka taa n’a ye dɔgɔtɔrɔso la joona joona.

•	 	Mura ni banamisɛnw : Mura ka teli ka denyɛrɛni minɛ, nga o tɛ jɔrɔnako ye. A bɛ 
kɛnɛya a yɛrɛ ma. Ni farigan bɛ den na, a tɛ sɔn dumuni na, a tɛ sunɔgɔ ka ɲɛ walima 
a ninakili ka teli ni siɲɛ 40 ye miniti kelen kɔnɔ, o b’a jira ko bana juguman dɔ b’a la. 
O la, a’ bɛ taa n’a ye dɔgɔtɔrɔso la.

•	 	Girinya : Ni fɛn tɛka fara den girinya kan dɔgɔkun 2 fo ka se dɔgɔkun 3 ma a ban-
genen kɔfɛ, a’ bɛ taa n’a ye dɔgɔtɔrɔso la. Dɔɔni bɛ bɔ den caman girinya la u ban-
genen tile fɔlɔw la. O tɛ baasi ye. Dɔgɔkun fɔlɔ kɔfɛ, garamu 200 ɲɔgɔn bɛ fara den 
kɛnɛman bɛɛ girinya kan dɔgɔkun o dɔgɔkun. Dɔgɔkun fila bɛ dafa waati min, den 
kɛnɛman bɛɛ ka kan k’a bange don girinya ɲɔgɔn sɔrɔ. Ni fɛn tɛka fara a girinya 
kan walima dɔ de bɛka bɔ a la, o b’a jira ko den man kɛnɛ. O la, ba ka kan k’a yɛrɛ 
ɲininka ni den tun ka kɛnɛ a bange waati la ani n’a tun bɛ sin min ka ɲɛ. A’ bɛ den 
lajɛ ni bana wɛrɛw taamasiɲɛw b’a la. N’aw tɛ bana kun dɔn, ani fana n’aw tɛ se k’u 
furakɛ, a’ bɛ taa ni den ye dɔgɔtɔrɔso la.

5.Fɔɔnɔ. 

Den sin mintɔ mana fiɲɛ sama, a bɛ girinti fo sinjikuru bɛ bɔ tuma dɔw la. O tɛ bana 
ye. Ni den tilala sin min na, ba ka kan k’a da a kamankun na, k’a gosi-gosi a kɔ la dɔɔni 
dɔɔni walasa fiɲɛ min taara a kɔnɔ sin mintɔ la, a ka girinti k’o labɔ. A kɛcogo ɲuman 
filɛ nin ye ja la.
Sin-min kɔfɛ, ni den bɛ fɔɔnɔ aw kɛlen k’a lada, a’ bɛ to k’a lasigi ka waati kɛ sin min o 
min. 
Ni den ka fɔɔnɔ ka jugu, a farikolo ji bɛ dɔgɔya, a bɛ fasa, o b’a jira k’a man kɛnɛ. Ni 
kɔnɔboli fana bɛ den na, o b’a jira ko kɔnɔnabana dɔ b’a la. (sɛbɛn ɲɛ 157). Jolilabanaw 
(sɛbɛn ɲɛ nataw lajɛ), kanjabana (sɛbɛn ɲɛ 185) ani bana wɛrɛw bɛ se ka den bila fɔɔnɔ 
na.
Ni den fɔɔnɔ ɲɛ ye nɛrɛmuguma ye walima binkɛnɛma, o b’a jira ko kɔnɔnabana b’a la 
(sɛbɛn ɲɛ 94), kɛrɛnkɛrɛnnenya la n’a kɔnɔ tɔnnen don walima n’a tɛ banakɔtaa sɔrɔ. 
N’a b’o cogo la, a’ bɛ taa n’a ye dɔgɔtɔrɔso la.
6.Ni den tɛ sin min ka ɲɛ walima n’a banna sin na ka tɛmɛ lɛrɛ 4 kan,o tɛ taamasiɲɛ 
ɲuman ye; janko n’a fari fagalen don a kan, k’a kɛ i n’a fɔ a man kɛnɛ : a bɛ kasi wali-
ma a masumalen don ka tɛmɛ a kɛcogo kɔrɔ kan. Bana caman bɛ nin taamasiɲɛ ninnu 
kɛ den na, nga kun minnu dɔnnen don kɔsɛbɛ n’u ka jugu den bangenen dɔgɔkun fila 
fɔlɔ kɔnɔ, olu bɛ sɔrɔ joli la (sɛbɛn ɲɛ fila nataw lajɛ) ani fana u bɛ se ka kɛ tetanɔsi 
taamasiɲɛ ye (sɛbɛn ɲɛ 182).
Sin-min kɔfɛ, a’ ye fɛɛrɛ kɛ den ka girinti.
Ni denyɛrɛni banna sin na, a bangenen tile fila fo ka se tile duuru ma, o b’a jira ko joli-
labana dɔ b’a la. 
Ni denyɛrɛni banna sin na, a bangenen tile duuru fo ka se tile tan ni duuru ma, o b’a 
jira ko tetanɔsibana bɛ se ka sɔrɔ a la.
Ni den tɛ sin min ka ɲɛ walima a bɛ i n’a fɔ a man kɛnɛ, a’ y’a fari fan bɛɛ lajɛ ka ɲɛ, 
i n’a fɔ a ɲɛfɔra cogo min na sigida sabanan kɔnɔ. A’ b’aw jija ka nin taamasiɲɛ ninnu 
jateminɛ :
•	 	A’ y’a lajɛ n’a ninakili degunnen tɛ. N’a nu bɔrɔbɔrɔlen don, a’ b’a sama n’aw da ye 

i n’a fɔ a jiralen don cogo min na sɛbɛn ɲɛ 164 na. N’a ninakili ka teli (siɲɛ biduuru 
walima a ka ca n’o ye miniti kelen kɔnɔ), n’a fari ɲɛ yɛlɛmana, n’a ninakili bɛ fereke, 
ani n’a ninakilitɔ galakakolo bɛ to ka don ka bɔ, ninnu b’a jira ko sin-kɔrɔ-kɛrɛdimi 
b’a la (pneumonie ; sɛbɛn ɲɛ 171).

•	 	Sin-kɔrɔ-kɛrɛdimi (pneumonie) bɛ denyɛrɛni minnu na, olu tɛ sɔgɔsɔgɔ tuma dɔw la ; 
taamasiɲɛ minnu fɔra Sin-kɔrɔ-kɛrɛdimi (pneumonie) kan, olu si tɛ ye den na. N’aw 
sɔmina ko Sin-kɔrɔ-kɛrɛdimi (pneumonie) bɛ den na, a’ b’a furakɛ i n’a fɔ jolilabanaw 
bɛ furakɛ cogo min na(A’ ye sɛbɛn ɲɛ nataw lajɛ). 

•	 	A’ bɛ den fari lajɛ, n’a dawolo n’a ɲɛda ɲɛ yɛlɛmana, o b’a jira ko Sin-kɔrɔ-kɛrɛdimi 
(pneumonie) b’a la,(fiɲɛ bɛ sɔrɔ a sɔn na walima a bangera ni bana wɛrɛ ye). Ni den 
ɲɛda n’a ɲɛkisɛw kɛra nɛrɛmuguma ye a bangenen tile duuru fɔlɔ kɔnɔ, o b’a jira ko 
bana ka jugu. O la, a’ bɛ taa n’a ye dɔgɔtɔrɔso la. Ni den fari kɛra nɛrɛmuguma ye a 
bangenen tile duuru fɔlɔ, a ka c’a la o tɛ baasi ye. N’a bɛ nin cogo la, ba ka kan ka sin 
bisi k’a di den ma ni kutu ye. A’ bɛ fini bɛɛ bɔ den na, ka bila yɔrɔ la, yelen b’a sɔrɔ 
yɔrɔ min kɔsɛbɛ(A’ kana a bila tile la). 

•	 	A’ bɛ maga den ŋuna na k’a lajɛ(A’ ye sɛbɛn ɲɛ 9 lajɛ):



31

Ni den ŋuna jiginnen don, o b’a jira ko 
jikodɛsɛ b’a farikolo la.
(a’ ye sɛbɛn ɲɛ 174 lajɛ) 

Ni ŋuna fununen don, o b’a jira ko kan-
jabana bɛ den na.
(a’ ye sɛbɛn ɲɛ 278 lajɛ)

Sayi : 

Ni den ɲɛ kɛra nɛrɛ ye a bangenen tile 2 n’a tile 5 cɛ, o b’a jira ko sayi juguman b’a la. 
O la, a’ bɛ banamisɛnw taamasiɲɛw ɲini. N’o dɔ b’a la, a’ bɛ Anpisilini (ampiciline) dɔ 
d’a ma. Ni ɲɛw kɛra nɛrɛ ye kojugu, kilogaramu o kilogaramu, a’ bɛ se ka phenobarbital 
jima miligaramu 5 d’a ma walima k’a pikiri kɛ ni mɔgɔ min bɛ piriki kɛcogo dɔn.
Ka bɔ tile fila la ka se tile duuru ma, denyɛrɛni ka sayi tɛ jɔrɔnakoba ye nga a ka fisa ka 
t’a jira dɔgɔtɔrɔ dɔ la.

Kɔnɔboli : 

Kɔnɔboli ye denmisɛnw ka saya sababuba fɔlɔ ye. A banakisɛ bɛ sɔrɔ dumuni fɛ. Walasa 
ka den tanga kɔnɔboli ma, a’ b’aw janto a la a kana fɛn nɔgɔlen don a da :
•	 	Den ka dilan walima a dayɔrɔ ka kan ka saniya tuma bɛɛ.
•	 	Denba ka kan k’a tɛgɛ n’a sin ko ka jɛ n’a bɛna sin di den ma.
•	 	Den makoɲɛ ji bɛɛ ka kan ka wuli fɔlɔ. A ka dumuni minɛnw fana ka kan ka tobi sani 

ka dumuni k’u la (bɔlini,kuyɛri, biberɔn n’a datugulan)
•	 	A’ ka kan ka den ka dumuni fɛnw datugu ka ɲɛ walasa dimɔgɔ kana sigi u la. 

Kɔnɔboli furakɛcogo :

A’ bɛ tɛmɛ ni sin dili ye den ma nga a’ bɛ dumuni tɔw dili nɛmɛnɛmɛ (biberɔn nɔnɔ, 
jiriden nɔɔnɔw). A’ bɛ to ka siro d’a ma, ani a’ bɛ ji wuli k’a bila ka sumaya ka sɔrɔ k’a 
di den ma.
A’ kana foyi wɛrɛ d’a ma. Ni bana ma nɔgɔya joona, a’ bɛ taa n’a ye dɔgɔtɔrɔso la. Nga, 
ni dɔgɔtɔrɔ ma surun a’ la, bana dun ka jugu, a’ bɛ to ka kɛnɛyaji d’a ma.(a’ ye sɛbɛn ɲɛ 
230 lajɛ).

Barakun bonya :

Barakun bonya tɛ bana jugu ye. A ka c’a la, a bɛ ban a yɛrɛ ma hali n’a ma furakɛ.
A’ bɛ se ka den bara siri ni bandi (finimugu) ye hali n’a jira la k’o t’a ban joona. Bandi 
man kan ka gɛrɛntɛ kojugu.
Kunnafoni nafama :  
Ni kanjabana ni farikolo jikodɛsɛ ye ɲɔgɔn sɔrɔ den na, o tɛ dɔn a ŋuna fɛ. A’ b’aw 

jija ka farikolo jikodɛsɛ taamasiɲɛ wɛrɛw ɲinin (A’ ye sɛbɛn ɲɛ 151 lajɛ) ani kanjabana 
fana taamasiɲɛ wɛrɛw (A’ ye sɛbɛn ɲɛ 185 lajɛ).
•	 	A’ bɛ den kɛcogo jateminɛ (a tulonkɛcogo n’a ɲɛkun). Ni den bɛ to ka ja, ani ka 

sɛrɛkɛsɛrɛkɛ, o bɛ se ka kɛ tetanɔsi ni kanjabana taamasiɲɛ ye walima a bɛ se ka 
kɛ fiɲɛ ye kunsɛmɛ sɔrɔ jiginni senfɛ. N’aw magara den na walima a’ y’a yɛlɛma, a 
fasa bɛɛ bɛ wuli ka jɔ.O bɛ se ka kɛ tetanɔsibana ye. A’ b’a lajɛ n’a da bɛ se ka waga 
walima n’a kunbere bɛ se ka kuru (sɛbɛn ɲɛ 183).

•	 	Ni den b’a sɛrɛkɛsɛrɛkɛ, a ɲɛjɛ bɛ tigɛ, a ka c’a la, tetanɔsibana t’a la. Nin jali suguy-
aw bɛ sɔrɔ kanjabana de fɛ, nga farikolo jikodɛsɛ ani farigan jugumanba de y’a saba-
bubaw ye. A’ bɛ se ka den kun don a kunberew ni ɲɔgɔn cɛ wa ? Ni den jalen don nin 
kɛli ma walima n’a bɛ kasi dimi bolo, o bɛ se ka kɛ kanjabana ye (a’ ye sɛbɛn ɲɛ 185 
lajɛ).

•	 	A’ bɛ jolilabanaw (Septicémie) taamasiɲɛw jateminɛ.
Denyɛrɛniw farikolo tɛ se ka bana misɛnniw kɛlɛ ka ɲɛ. Ni banakisɛ donna den joli la 
farikolo fɛ walima a barajuru jiginni waati, a bɛ jɛnsɛn a fari fan bɛɛ la. Nin bana in bɛ 
dɔn den na a bangenen tile fɔlɔ walima tile filanan.
Jolilabana taamasiɲɛw : 
Danfara bɛ denyɛrɛniw ka bana misɛnni ni den kɔrɔbaw ta cɛ. A ka c’a la, denyɛrɛniw 
ka bana caman ye jolilabana de ye.

Taamasiɲɛ minnu ka teli ka ye, olu de filɛ :

•	 	Den tɛ sin min ka ɲɛ;
•	 	A ɲɛna sunɔgɔ tɛ ban;
•	 	A fari bɛ jɛ (jolidɛsɛ) ;
•	 	A bɛ fɔɔnɔ walima a kɔnɔ bɛ boli ;
•	 	A fari bɛ kalaya walima a bɛ sumaya kojugu (fo ka jigin degere 35 duguma) ;
•	 	A kɔnɔ bɛ tɔn;
•	 	A farikolo ɲɛ bɛ kɛ nɛrɛ ye(sayi);
•	 	A bɛ ja;
•	 	A fari ɲɛ bɛ yɛlɛma.
Ni nin taamasiɲɛ ninnu dɔla kelen yera den na, o sababu tɛ jolila bana ye nga n’u ca-
man ye ɲɔgɔn sɔrɔ den na, o bɛ se kɛ jolilabana ye.
Denyɛrɛni fari tɛ kalaya a ka bana bɛɛ la. A fari bɛ se ka kalaya, ka sumaya walima ka 
to a cogo la.
N’aw sɔmina ko jolilabana bɛ denyɛrɛni na, a furakɛcogo filɛ: 
•	 	A’ bɛ den pese fɔlɔ k’a girinya dɔn. O kɔ, kilogaramu o kilogaramu, a’ bɛ anpisilini 

miligaramu 50 pikiri kɛ ka bɛn o ma siɲɛ fila tile kɔnɔ ni den si tɛ dɔgɔkun kelen 
bɔ,walima siɲɛ saba tile kɔnɔ ni den si tɛmɛna dɔgɔkun kelen kan. N’aw tɛ se nin jate 
kɛ cogo la, a’ bɛ anpisilini miligaramu 150 k’a la.

•	 	Kilo o kilo, a’ bɛ zantamisini (gentamicine) miligaramu kɛ den na siɲɛ kelen dɔrɔn 
tile kɔnɔ. N’aw tɛ se nin jate kɛcogo la, a’ bɛ zantamisini (gentamicine) miligaramu 
15 kɛ denw na minnu si tɛ dɔgɔkun kelen bɔ, nga n’u si ka ca ni dɔgɔkun kelen ye, a’ 
bɛ miligaramu 20 k’u la.

•	 	A’ b’a lajɛ ni ji kodɛsɛ tɛ den fari la. N’aw y’a sɔrɔ o b’a la, a’ bɛ sinji bisi k’o d’a ma 
kutu la ani kɛnɛyaji fana (A’ ye sɛbɛn ɲɛ 152 lajɛ).

•	 	A’ kana dan ninnu dɔrɔn ma, a’ bɛ taa n’a ye dɔgɔtɔrɔso la. 
Denyɛrɛni ka banaw dɔn man di. A ka c’a la, a fari tɛ kalaya. A’ kana sigi n’a ye, a’ bɛ 
taa n’a ye dɔgɔtɔrɔso la. N’aw ma se ka dɔgɔtɔrɔso sɔrɔ, a’ b’a furakɛ ni anpisilini ni zan-
tamisini ye i n’a fɔ a ɲɛfɔra cogo min ka tɛmɛ. Anpisilini ye denw ka fura ɲumanba ye, 
farati t’a la wa a jɔyɔrɔ ka bon farikolo banakisɛ fagali la. 

Denba ka kɛnɛya Jiginni kɔfɛ:

I n’a fɔ an y’a ɲɛfɔ cogo min na sigida tannan na, jiginni kɔfɛ, muso bɛ se ka du-
muni sugu bɛɛ dun, kɛrɛnkɛrɛnnenya la : nɔnɔ, foromazi, shɛ, shɛfan, sogo,jiriden ni 
nakɔfɛnw. Ni shɔ dɔrɔn de b’aw bolo, a ka kan k’o dun dumuni bɛɛ la. Nɔnɔ ni nɔnɔma 
fɛnw minnu bɛ ji jigin ba sin na, a ka kan k’olu fana dun. A ka kan ka ji walima jimafɛn 
caman min ka caya ka tɛmɛ a kɔrɔlen kan. Balocogo ɲuman bɛ jiba jigin denba sin na.
Waajibi don denba k’a yɛrɛ saniya jiginni don fɔlɔw la. Don fɔlɔw la, a bɛ se k’a fari 
jɔɔsi ni fini ɲiginen dɔ ye. Saniya tɛ tɔɔrɔ foyi lase mɔgɔ ma. Muso min mana tile mugan 
kɛ kobaliya la, o n’a a den bɛɛ bɛ se ka bana sɔrɔ. Sani basi ka jɔ pewu, a bɛ se k’a ko ka 
sɔrɔ a ma don ji la. 
Tile dama dɔ walima dɔgɔkun dama dɔ (tile binaani ɲɔgɔn) jiginni kɔfɛ, muso ka 
kan :
•	 	Ka dumuni sugu bɛɛ dun; 
•	 	Ani ka to k’a ko.

Jiginni kɔfɛ banaw:

Jiginni kɔfɛ, bana caman sababu ye lajiginnimuso ka saniya baliya ye i n’a fɔ k’a 
bolokɔni nɔgɔlen don musoya kɔnɔ.
Jibaatɔbanaw taamasiɲɛw : 
yɛrɛyɛrɛliw, farigan, kungolodimi walima kɔdimiw ; tuma dɔw la, kɔnɔdimi ani jinɔgɔ 
kasa goman bɔli.

Jibaatɔbanaw furakɛcogo :

Fura saba bɛ kɛ ka jibaatɔbana furakɛ : anpisilini pilikiri bɛ kɛ siɲɛ fila. Fɔlɔ ye pikiri 
garamu 2 ye, filanan ye garamu1 ye siɲɛ naani tile kɔnɔ. Ani fana, aw bɛ zantamisini 
(gentamicine) pikiri k’a la siɲɛ fila. Fɔlɔ, a’ bɛ miligaramu 80 kɛ a la.O kɔ, a’ bɛ miliga-
ramu 60 kɛ a la siɲɛ saba tile kɔnɔ. Fura sabanan ye metoronidazɔli (metronidazole) ye. 
A’ b’o miligaramu 500 d’a ma siɲɛ saba tile kɔnɔ.A’ bɛ tɛmɛ ni nin fura ninnu dili ye fo 
ka se tile fila ma farigan bannen kɔfɛ. 
A’ bɛ banakisɛ faga fura di jibaatɔ ma (penisilini 500 000 kisɛ kelen siɲɛ naani tile 
kɔnɔ walima a pikiri 1 000 000 kɛko kelen lɛrɛ tan ni fila o lɛrɛ tan ni fila). A’ bɛ se ka 
banakisɛ faga fura wɛrɛw di a ma i n’a fɔ anpisilini.
Jiginni kɔfɛ, ni muso ka banaw ma ban joona, a’ bɛ taa n’a ye dɔgɔtɔrɔso la sani a ka 
juguya.

Sindimi (joli, kurumisɛnniw) : ka sin di den ma ani k’i janto sinbara la.

Denba k’a janto a sinbara la, o ka fisa a n’a den bɛɛ ka kɛnɛya ma. Ni den bangera 
yɔrɔni min, a ka d’a ye ka sin min walima k’a nɛmu dɔrɔn, o de la, sin ka kan ka d’a ma. 
A ka d’a ye fana a ka kɛ mɔgɔ dɔ tɛgɛ kɔnɔ. A’ bɛ den dɛmɛ a ka sin sama, o bɛ sinjisira 
dayɛlɛ ani ka tonso bɔli teliya. Sinji fɔlɔ dulen don, ani fana a ɲɛ ye nɛrɛmuguma ye. 
Denyɛrɛni mako bɛ fɛn o fɛn na k’a tanga banaw ma, o bɛɛ bɛ sɔrɔ sinji fɔlɔ la. Witamini 
caman fana b’a la. Sinji fɔlɔ ka ɲi den ma kɔsɛbɛ kɔsɛbɛ, 

O la, a’ b’a jija cogo bɛɛ la ka sin di den ma joona a bangenen kɔ. 
A’ b’a kɛ cogo bɛɛ la ka den bila ba sin na teliya la.
Ni den man kɛnɛ, a tɛ se ka sin min kɔsɛbɛ. A ka fisa ba ka sin caman bisi a bolo la k’a 
di den ma.

Sin bisicogo bolo la :

A’ b’aw tɛgɛ don sin kɔrɔ ka bolokɔni kuturuba d’a kan k’o kɛ k’a bisi ka jigin nukun 
yan fan fɛ.
A ka c’a la, ji min bɛ sɔrɔ sin na, o bɛ den bɔ. Ni den ye o min k’o ja, ji wɛrɛ bɛ jigin 
a la. Ni den m’a min k’a ja, ji caman tɛ jigin a la. Bana mana den bali ka sin min tile 
dama dɔ kɔfɛ, ba sin bɛ ja. O de kama, ni den seginna k’a bɛ sin min kɔfɛ, a tɛna ji bɛrɛ 
sɔrɔ a la min b’a bɔ.
Ni den banna sin na, walasa sin kana fa ka tɛmɛ, a’ ka kan k’a bisi. N’o tɛ, a mana fa 
kojugu, o bɛ na ni sindimi ye ka laban ka sinji yɛlɛma ka kɛ nɛ ye. Ni sin fara kojugu, a 
minni bɛ gɛlɛya den fana ma.
Ni sin samani ka gɛlɛn den bolo, a’ b’a bisi k’a d’a ma ni kutu ye walima k’a toni-toni a 
da kɔnɔ.
Ni muso b’a yɛrɛ koli matarafa, o b’a kɛ sin saniyalen bɛ to. O la, kun t’a la ka sin ko 
tuma bɛɛ ni den bɛn’a min. A’ kana sin ko ni safinɛ ye. Safinɛ bɛ sin nukun pɛrɛnpɛrɛn 
ka joli misɛnniw bila a la.

Sin nukun pɛrɛnpɛrɛnni walima joli misɛnniw :

Sin joli misɛnniw n’a pɛrɛnpɛrɛnni bɛ sɔrɔ ni den sin mintɔ bɛ sinnukun dɔrɔn sama.

Sin jolimisɛnniw furakɛcogo :

Denba kana sin dili dabila den ma hali ni sin samani bɛ digi a la. 
Walasa ka jolimisɛnniw bali ka bɔ sin na, den sin mintɔ ka kan ka sin minɛ n’a da ye ka 
ɲɛ. A’ kana sin sama ka bɔ den fabali da. A’ bɛ sin kelen di den ma fɔlɔ, n’a y’o min k’o 
ja, a’ bɛ tɔkelen dɔ in fana d’a ma.
Ni joli bɛ sin kelen dɔrɔn de la, joli tɛ min na, a’ bɛ fɔlɔ k’o d’a ma, o kɔ, a’ bɛ jolima in 
d’a ma. Ni den tilala sin min na, a’ bɛ sindimitɔ in bisi k’o nɔnɔ mu sin nukun na. O bɛ 
jolimisɛnniw kɛnɛya. A’ b’a to fiɲɛ k’a ja fɔlɔ san’aw k’a datugu. Ni joli walima nɛ ca-
man bɛ bɔ sinnukun na, a’ bɛ to k’a bisi k’a nɔnɔ bɔ fo ka se a kɛnɛyali ma.

Sindimi:

Sindimi sababu bɛ se ka kɛ sinnukun jolimisɛnniw ye walima n’a fara kojugu k’a gɛlɛya. 
Ni den bɛ sin min ka caya, ba fana bɛ jimafɛn caman min ani k’a da k‘a lafiɲɛ, a c’a la, 

dimi bɛ ban pewu tile kelen walima tile fila. Banakisɛ fagalan kɛ kun tɛ sindimi na, nga 
a’ bɛ nin kunnafoni nɔkanta kalan.
Sindimi juguman : Sin nukunna jolimisɛnniw bɛ se ka laban sindimi juguman ma fo ka 
se nɛ tali ma.

Taamasiɲɛw : 

•	 	Sin fan dɔ bɛ funu k’a bilen. A bɛ kalaya fana ka mɔgɔ dimi;
•	 	Farigan ni nɛnɛ;
•	 	Gɛnɛgɛnɛ bɛ sigi kama kɔrɔ; tuma dɔw a bɛ funu ka dimi k’a la.
•	 	Funu bɛ ci k’a nɛ bɔ tuma dɔw la. A ka teli ka kɛ sin-di dɔgɔkun fɔlɔ walima a kalo 

fɔlɔ la (sɛbɛn ɲɛ 184) 

A furakɛcogo:

•	 	Bana tɛ sin min na, a’ bɛ tɛmɛ n’o dili ye den ma.
•	 	A’ bɛ to k’aw lafiɲɛ ka ɲɛ ani ka jimafɛn caman min.
•	 	Sin min b’aw dimi, a’ b’o nɔnɔ sama k’o bɔn.
•	 	Walasa ka dimi mada, a’ bɛ fini dɔ su ji suma na (gilasiji) k’o d’a kan. Ani fana, a’ bɛ 

dimimada furaw ta i n’a fɔ asipirini.
•	 	A’ bɛ banakisɛ faga fura ɲumanw ta sindimi na, i n’a fɔ sipiramisini (spiramycine), 

garamu 2 ka se garamu 3 ma tile kɔnɔ. Misali la, Rowamisini (roŋamycine) 500, kisɛ 
2 sɔgɔma, kisɛ 2 wula fɛ.

•	 	A’ bɛ asetaminofɛni ta (acetamyniphen) ka dimi mada (sɛbɛn ɲɛ 379).
•	 	A’ bɛ banakisɛ fagalan ta ; dikulozasilini (dicloɲacillin) tali ɲɔgɔn tɛ banakisɛ fa-

galanw na (sɛbɛn ɲɛ 350). A’ b’o kisɛ miligaramu 500 ta siɲɛ naani tile kɔnɔ fo ka se 
tile wolonfila ma. Eritoromisini (erythromycin sɛbɛn ɲɛ 354) walima kotirimozazoli 
(cotrimoɲazole sɛbɛn ɲɛ 357) fana bɛ se ka ta. 

•	 	Ni den bɛka sindimitɔ min, a’ b’o bisi dɔɔni dɔɔni ka d’a ma.
•	 	Nin fura ninnu bɛɛ kɛlen kɔfɛ, ni fɛn ma bɔ dimi na, a’ bɛ se ka taa dɔgɔtɔrɔ dɔ 

sɛgɛrɛ.

Sindimi kunbɛncogo :

•	 	A’ y’a to sinbara fila ni tɛgɛ fila saniyalen ka kɛ tuma bɛɛ. 
•	 	Sin dili kɔfɛ den ma, a’ ka kan ka sin nukun ko ni ji sanuman ye (ji wɔlɔkɔlen 

kanunen don). Ni sinbaraw jara, a’ bɛ tulu dɔɔni mu u nukun na (tobili kɛ tulu 
dɔ).

•	 	A’ b’aw janto sin nukun na, a kana pɛrɛnpɛrɛn i n’a fɔ a ɲɛfɔra cogo min ka tɛmɛ. A’ 
kana sɔn fana sin ka fa k’a damatɛmɛ.

•	 	Muso min bɛ sin di den ma, ni kuru b’o sin kɔnɔ, a b’a dimi ani fana a bɛ kalaya, o bɛ 
se ka kɛ sindimi juguman ye (nɛ bɛ don min na). Ni dimi t’a la, a bɛ se ka kɛ kansɛri 
ye walima kisi(banakisɛ dagayɔrɔ). 

Muso ka kansɛribana:

Kuru misɛn bɛ muso caman sin kɔnɔ. O kuru bonya n’a 
cogoya bɛ yɛlɛma, a bɛ magaya fana muso ka kalolabɔ 
waati. Tuma dɔw la, n’o kuru ma ci, a bɛ se ka kɛ sinna 
kansɛri taamasiɲɛ ye. Kansɛri furakɛcogo ɲuman bɛ bɔ a 
taamasiɲɛ fɔlɔw dɔnni n’a furakɛli la joona. A ka c’a la, 
opereli de y’a fura ye. 

Sinna kansɛri taamasiɲɛw :

•	 	Kuru fitini dɔ bɛ kɛ sinbara kɔnɔ (a’ bɛ ja in lajɛ).
•	 	kuruni bɛ to ka bonya dɔɔni dɔɔni.
•	 	Kuru fitiniw ni wo-woniw bɛ se ka kɛ sin na, i n’a fɔ lenburuba fara bɛ cogo min na.
•	 	Waati dɔw la, gɛnɛgɛnɛ bɛ bɔ kama kɔrɔ.
•	 	A daminɛ na, dimi tɛ kɛ sin na wa a tɛ kalaya. Nga kɔfɛ, dimi bɛ wuli (Ni muso sin 

bɛ kalaya ani n’a b’a dimi, o bɛ se ka kɛ sindimi juguman taamasiɲɛ ye walima sin-
nabana wɛrɛ. (a’ bɛ sɛbɛn ɲɛ 387 lajɛ).

•	 	Ji salasala bɛ se ka bɔ sin na.

Muso bɛ se k’a yɛrɛ sin lajɛ cogodi (k’a bana dɔn) :

Muso bɛɛ ka kan k’a yɛrɛ sinbara lajɛcogo dɔn walasa ka 
jateminɛ kɛ kansɛri taamasiɲɛw na. A ka kan k’a sin lajɛ siɲɛ 
kelen kalo o kalo a ka koli tɛmɛnen kɔfɛ ni tile tan ye.
•	 	Muso ka kan ka sinw lajɛ dugare la, k’a jateminɛ kɔsɛbɛ ni 

kelen ka bon ni kelen ye. A’ b’a lajɛ ni nin taamasiɲɛ fɔlen dɔ 
bɛ sin na.

•	 	A’ b’aw da aw kɔ kan kunkɔrɔdonnan dɔ kan walima dara kurulen dɔ. A’ bɛ sɔrɔ k’aw 
sinbara dogi-dogi ani k’a nukun mɔrɔmɔrɔ n’aw bolokɔniw ye. A’ b’a daminɛ sinnu-
kun na ka taa aw kama kɔrɔ.

•	 	kɔfɛ, a’ b’aw sinw bisi ka lajɛ ni joli walima nɛ bɛ bɔ u la.
•	 	N’aw ye kuru kɔlɔsi a’ sinw kɔnɔ walima taamasiɲɛ wɛrɛ min cogo m’aw diya, a’ 

bɛ taa a sɛgɛsɛgɛ dɔgɔtɔrɔso la. A dɔw la, nin kuru suguya ninnu bɛɛ tɛ kansɛri 
taamasiɲɛ ye nga a ka fisa k’u sidɔn joona.

Kɔnɔbarala Kansɛri taamasiɲɛw:

Kuru caman sababu ye den bonya cogo ye kɔnɔbara la. kuru minnu bɛ 
bana kofɔ, olu sababu bɛ se ka kɛ fɛn caman ye, i n’a fɔ :
•	 	Tuma dɔw la, kisi (banakisɛ dagayɔrɔ) walima jiforoko denso kɔnɔ.
•	 	A bɛ se ka kɛ den dalen tɛ denso kɔnɔ.
•	 	A bɛ se ka kɛ kansɛri ye.
Dimi bɛrɛ tɛ nin fɛn saba si daminɛ na nga a dimi bɛ juguya kɔfɛ. U bɛɛ 
ka kan ka furakɛ dɔgɔtɔrɔso la ani a ka c’a la, u caman bɛ laban opereli ma. N’aw ye 
kuru ye aw la dɔ bɛka fara min bonya kan dɔɔni dɔɔni, a’ bɛ taa dɔgɔtɔrɔso la.

Wolonugula kansɛri:

Kansɛri bɛ se ka ye wolonugu la, denso walima yɔrɔ wɛrɛ. A ka teli ka musow sɔrɔ 
minnu si tɛmɛna san 40 kan. 
A taamasiɲɛ fɔlɔ ye joli-dɛsɛ walima koli banbali ye min ma sidɔn (min tɛ se ka ɲɛfɔ). O 
tɛmɛnen kɔ, a’ bɛna bɔ kuru dɔ kalama kɔnɔbara la dimi bɛ min na.
Wolonugula kansɛri daminɛtɔ sɛgɛsɛgɛcogo dɔ bɛ yen min bɛ weele ko Pap Smear (Pa-
panicolaou). Ni nin sɛgɛsɛgɛli bɛ se ka kɛ a’ ka sigida la, muso fɛn o fɛn si bɛ san mugan 
bɔ, olu bɛɛ ka kan k’a kɛ siɲɛ kelen san kɔnɔ. Fɛɛrɛ wɛrɛ bɛ yen min bɛ weele ‘’ɲɛna 
lajɛli ‘’. A’ bɛ winɛgiri kɛ wolonugu dawolo la ; n’a ɲɛ yɛlɛmana ka kɛ jɛman ye, o bɛ se 
ka kansɛri kofɔ. Walasa ka danganiya sɔrɔ ko kansɛri don, a’ bɛ sɛgɛsɛgɛli wɛrɛ kɛ ka 
sɔrɔ k’a furakɛ. 
N’aw sigara dɔrɔn ko kansɛri b’aw la, a’ bɛ wuli joona ka se dɔgɔtɔrɔso la.
Farafinfuraw jɔyɔrɔ ka dɔgɔn kansɛri furakɛli la.

Den dalen denso kɔ kan:

Tuma dɔw la, den bɛ da denso kɔ kan. N’o kɛra muso bɛ kɔnɔmaya taamasiɲɛw ni koli 
ye ɲɔgɔnfɛ. Nga a ka koli tɛ na a nacogo kɔrɔ la.
Barakɔrɔdimi gɛlɛn bɛ kɛ muso la ani fana kuru bɛ kɛ a wolonugu kɔkan dimi bɛ kuru 
min na. Den min bɛ wolonugu kɔ kan, o den tɛ se ka balo. Muso bɛ opere ka den labɔ. 
N’aw sɔmina nin sugu la dɔrɔn, a’ ye boli ka dɔgɔtɔrɔ magɛn barisa a bɛ basibɔn jugu-
man bila muso la tuma bɛɛ. 

Kɔnɔtiɲɛni a yɛrɛ ma : 

Kɔnɔ ka tiɲɛ a yɛrɛ ma, o ka teli ka kɛ kɔnɔbara kalo 3 fɔlɔw de la. Wa a caman na, den 
salen de bɛ na.
Kɔnɔtiɲɛ bɛ muso caman sɔrɔ u ka ɲɛnɛmaya kɔnɔ k’a sɔrɔ u m’a jateminɛ k’o don. A 
bɛ kɛ u hakili la k’u ka kalolabɔ nana cogoya wɛrɛ la. Tuma caman joli kuruniw bɛ kɛ o 
kalolabɔw la. O la, kɔnɔtiɲɛ dɔnni nafa ka bon barisa kɔlɔlɔ b’a dɔw la.
Kalolabɔ mana jɔ ka tɛmɛ kalo kelen kan, ni muso y’a ka lada ye o kɔ, o ye kɔnɔtiɲɛ 
taamasiɲɛ ye.
Kɔnɔtiɲɛ ni jiginni kɛcogo ye kelen ye : Den bɛ na fɔlɔ, o kɔ tonso bɛ bɔ. Basi bɔli bɛ to 
sen na fo ka se tonso bɔli ma.

Muso furakɛli kɔnɔtiɲɛ kɔfɛ: 

Ni basi bɔta ma caya, a tɛ gɛlɛya lase muso ma. O la, labɛn minnu bɛ kɛ jiginni na, o 
labɛn kelenw de bɛ kɛ kɔnɔtiɲɛ na. A ka c’a la, den sebali de bɛ na, o kɔlɔlɔ man bon. 
Kɔnɔtiɲɛ bɛ muso caman sɔrɔ u ka ɲɛnɛmaya kɔnɔ hali n’a kɛra siɲɛ kelen ye; tuma ca-
man u t’a jateminɛ ko kɔnɔtiɲɛ don. A bɛ kɛ u hakili la k’u ka kalo tɛmɛna u kan walima 
a y’a nawaati tɛmɛ. O tɛmɛnen, a bɛ segin ka na cogoya wɛrɛ la min ni nacogo kɔrɔ tɛ 
kelen ye ; a joli kuru-kurulama de bɛ na. O la, kɔnɔtiɲɛ dɔnni nafa ka bon muso ma 
barisa kɔlɔlɔ b’a dɔw la. 
Koli kelen mana tɛmɛ muso kan walima koli caman, n’a y’a ye o kɔ ani fana basi bɔnta 
ka ca, o ye kɔnɔtiɲɛ taamasiɲɛ ye. 

Kɔnɔtiɲɛ bɛ i n’a fɔ jiginni : Den sebali ni tonso fila bɛɛ ka kan ka bɔ. Tuma dɔw la, basi 
bɔnni ni dimi gɛlɛn bɛ to sen na fo den ni tonso fila bɛɛ ka bɔ ka ban.
Ni kɔnɔtiɲɛ kɛra kɔnɔ tile bisaba walima a tile biwɔɔrɔ, den janya tɛ tɛmɛ santimɛtiri 
kelen walima fila kan.

Muso furakɛcogo kɔnɔtiɲɛ kɔfɛ :

Muso ka kan ka ibiporofɛni (ibuprofène, sɛbɛn ɲɛ 379) ta dimi na walima kodeyini (co-
deine, sɛbɛn ɲɛ 383) ka sɔrɔ k’a lafiɲɛ. Ni basi-bɔn kuntaala ye tile caman sɔrɔ, a ka kan 
ka fɛn min kɛ, o filɛ :
•	 A bɛ taa dɔgɔtɔrɔso la k’a kɔnɔ ko. 
•	 Muso dalen ka kan ka to fo ka basi-bɔn juguman nɔgɔya. A k’a lafiɲɛ tile saba basi 

jɔlen kɔfɛ. 
•	 Ni basi bɔnta tɛmɛna hakɛ kan, a’ bɛ sɛbɛn ɲɛ 266 kɔnɔ kunnafoniw kalan k’a 

furakɛcogo dɔn.
•	 Ni farigan de don walima bana wɛrɛw, a’ b’olu furakɛ i n’a fɔ jiginni kɔfɛ banaw bɛ 

furakɛ cogo min. (A’ ye sɛbɛn ɲɛ 276 lajɛ).
•	 Kɔnɔtiɲɛ kɔfɛ, basibɔn bɛ se ka to sen na tile caman. A bɛ na i n’a fɔ koli nacogo. 
•	 Kɔnɔtiɲɛ kɔfɛ, muso man kan ka kafonɔgɔnya kɛ sani basi ka jɔ pewu.
•	 	Ka muso to bangekɔlɔsi fɛɛrɛ kan min bɛ weele ko DUI, n’a kɔnɔ tiɲɛna, o bɛ se ka 

bana jugumanba bila a la. A’ bɛ taa dɔgɔtɔrɔso la joona, ka DUI labɔ ani ka banakisɛ 
faga furaw ta. 

•	 	Basibɔn kunbɛncogo : N’aw ye kɔnɔtiɲɛ taamasiɲɛ fɔlɔw ye dɔrɔn, a’ b’aw da k’aw 
lafiɲɛ kɔsɛbɛ, ani ka kɔnɔdimi furaw ta. 

Nin ye faratiba ye ka ɲɛsin baw ni denyɛrɛniw ma:

Nin ye kunnafoni ye ka di sazifamuw ni kɛnɛyatigilamɔgɔw ma:
Muso dɔw bɛ se ka gɛlɛya sɔrɔ jiginni na ani jiginni kɔfɛ. A ka c’a la, u denw ni fari 
tɛ na ; u ni bana bɛ wolo. Nin denba ninnu ye musow ye, cɛ tɛ minnu bolo, so t’u 
fɛ, balodɛsɛ b’u la, u si ma se den sɔrɔ ye, hakilila bana b’u la walima den b’u bolo 
balodɛsɛ ni bana bɛ minnu na.
Ni sazifamu, kɛnɛya baarakɛla walima mɔgɔ wɛrɛ y’a janto nin muso ninnu na, k’u dɛmɛ 
ka balo sɔrɔ, k’u ladon ani ka to k’u bilasira, o bɛ se ka kɛ sababu ye ka yɛlɛma belebele 
don u n’u denw ka ɲɛnɛmaya la.
A’ kana sigi k’u filɛ, a’ ye wuli k’u dɛmɛ.

Kɔnɔtiɲɛ laɲininen:

Muso dɔw b’a dabɔ a kama ka taa mɔgɔw bara olu k’u dɛmɛ k’u kɔnɔ tiɲɛ. Nin 
kɔnɔtiɲɛw bɛ kɛ ka da sababu caman kan.
Kɔnɔtiɲɛ walima a tiɲɛbaliya ŋaniya sirili ka gɛlɛn. Hakilina ɲuman sɔrɔli bɛ se ka 
muso dɛmɛ ka ŋaniya ta kɔnɔ tiɲɛni n’a tiɲɛbaliya la. Ni kɔnɔtiɲɛ kɛra dɔgɔtɔrɔso la a 
ɲɛdɔnbaga fɛ n’a kɛ minɛn sanuman ye, a ka c’a la, kɔlɔlɔ t’o la muso kan. Ni kɔnɔtiɲɛ 
kɛra sani kɔnɔ ka kɔrɔbaya, gɛlɛya foyi t’o la.

•	 	Mama, ne b’a fɛ ka n sigi i sen kan.
•	 	Mama, kɔngɔ bɛ ne na.

•	 	Kɔnɔtiɲɛ man di n ye…. nga n bɛ saya fisaya ni den wɛrɛ sɔrɔli ye!
•	 	N y’i faamuya. I mana hakilina fɛn o fɛn ta, n b’i dɛmɛ o sira kan.

 
K’a lawuli a kama ka kɔnɔ tiɲɛ ani kɔnɔ tiɲɛni a yɛrɛ ma, danfaraba b’u cɛ. Kɔnɔtiɲɛ 
laɲinen kɔlɔlɔ ka bon, janko n’a ma kɛ a ɲɛdɔnbaa fɛ ani a kɛyɔrɔ ɲuman na ni kɛ minɛn 
ɲumanw ye. Kɔnɔtiɲɛ kɔnnen don yɔrɔ minnu na walima n’a kɛli ka gɛlɛn, muso caman 
ka saya sababu bɛ sɔrɔ kɔnɔtiɲɛ dogolen fɛ k’a daminɛ san tan ni fila la ka taa se san 
biduuru ma.
Kɔnɔtiɲɛ fɛɛrɛ minnu bɛ na ni basibɔn juguma ye, bana walima saya yɛrɛ, olu de ye: ka 
fɛn gɛlɛnman don denso kɔnɔ, ka den diyagoya labɔ, ka tubabufuraw ta walima farafin-
furaw. 

Kɔnɔtiɲɛ kɔlɔlɔw:

•	 	Farigan ;
•	 	Kɔnɔdimi;
•	 	Basibɔn jugumanba ka bɔ musoya fɛ;
•	 	Muso nii bɛ se ka to a sugu da fɛ barisa a joli bɔta ka ca kojugu ka tɛmɛ kɔnɔ tiɲɛni 

kan a yɛrɛ ma;
•	 	Dan tɛ a banaw caya n’u juguya la.
•	 	Muso bɛ se ka tetanɔsibana jugumanba sɔrɔ min ni tɔw kɛcogo tɛ kelen ye.
•	 	Wolonugu bɛ se ka jogin walima ka tiɲɛ pewu.
•	 	Ni muso nii ma to a la, a ka bange bɛ se ka jɔ pewu (A tɛ se ka den sɔrɔ tuguni) 

walima a kɔnɔ bɛ tiɲɛ ka tugu ɲɔgɔn na. A ka kɔnɔmaya walima a ka jiginniw bɛɛ bɛ 
kɛ ni gɛlɛya ye.

A’ kana sɔn ka musosi dɛmɛ k’a kɔnɔ tiɲɛ hali n’aw b’a ɲɛdɔn.
N’a ma ɲɛ kɛli kɔ, a’ b’a kɛ dɔgɔtɔrɔ fɛ a dɔnniya bɛ minnu na ani a kɛ minɛn fana b’u 
bolo. 
Muso minnu t’a fɛ ka den sɔrɔ tuguni, a’ ye fɛɛrɛ wɛrɛ ɲɛjira u la minnu b’u bali den 
sɔrɔ la barisa kɔnɔtiɲɛ t’a kɛcogo ɲuman ye.(a’ ye sigida 19 lajɛ)

•	 	N t’a fɛ ka taa dɔgɔtɔrɔso la, n’o tɛ mɔgɔw bɛn’a dɔn n ye fɛn min kɛ.
•	 	I ka kan ka taa dɛ! I fari ka kalan, i kɔnɔ fana b’i dimi. Hali i nii yɛrɛ bɛ se ka to a 

la!
•	 	Mama mun b’i la? I man kɛnɛ wa ? 

Kɔnɔtiɲɛ kɔfɛ, ni musow ye gɛlɛya sɔrɔ, u bɛ taa dɔgɔtɔrɔso la, nga u bɛ siran walima 
u bɛ maloya k’a ɲɛ yɛrɛ fɔ. Dɔw yɛrɛ bɛ siran walima u bɛ maloya ka taa dɔgɔtɔrɔso la, 
kɛrɛnkɛrɛnnenya la ni kɔnɔtiɲɛ kɛra dogo la. U b’u sigi fo bana ka juguya ka sɔrɔ ka taa 
dɔgɔtɔrɔso la. U bɛ to o sigi de la fo saya bɛ se u ma. Basi-bɔn jugumanba walima bana 
kasara ka bon kɔsɛbɛ kɔnɔtiɲɛ kɔfɛ. 
N’aw ye nin kɔlɔlɔ dɔ ye muso la kɔnɔtiɲɛ kɔfɛ, a’ bɛ taa n’a ye joona dɔgɔtɔrɔso la. Sani 
a’ ni dɔgɔtɔrɔ ka ɲɔgɔn ye:

•	 	A’ bɛ fɛɛrɛ kɛ ka basi-bɔn lajɔ. A’ bɛ sɛbɛn ɲɛ 281 kunnafoniw kalan kɔnɔtiɲɛ 
basi-bɔn kan. A’ bɛ ɛrigonowini (ergonoŋine) d’a ma (sɛbɛn ɲɛ 390) ; 

•	 	A’ bɛ tetanɔsi pikiri k’a la ;
•	 	A’ bɛ banakisɛ faga fura dɔ d’a ma i n’a fɔ anpisilini, bakitirimu (ampicilline, Bac-

trim) ;
•	 	N’aw y’a ye ko hami ka bon a kan, a’ bɛ sɛbɛn ɲɛ 121 kalan k’a dɛmɛ.

Ka kɔnɔtiɲɛbanaw n’a saya kunbɛn:

Muso ka kɔnɔtiɲɛ mana kɛ yɔrɔ o yɔrɔ (sokɔnɔ walima dɔgɔtɔrɔso la), aw bɛ anpisilini 
walima tetarasikilini (ampiciline, sɛbɛn ɲɛ 352, tetracycline,sɛbɛn ɲɛ 355) d’a ma. O 
furaw bɛ bana kasaraw dɔgɔya.
Ni muso t’a fɛ ka kɔnɔ ta, bange kɔlɔsifɛɛrɛw bɛ yen cɛ ni muso fila bɛɛ tɔgɔ la (sigida 
20).

An ka jɛ ka baara kɛ walasa an ka sigida ka yiriwa ka kɛ yɔrɔ lafiyalen ye 
kɛrɛnkɛrɛnnenya la musow ni denmisɛnw bolo. Ni bɛɛ lajɛlen sago bɛ sɔrɔ sigida 
kɔnɔ, muso caman tɛna kɔnɔtiɲɛ laɲini.

Kɔnɔtiɲɛ kɛcogo ɲuman a ɲɛdɔnbaga dɔgɔtɔrɔw fɛ, o ka kan ka kɛ fu ye walima k’a 
sɔngɔ bin musow ye. N’o kɛra, musow tɛna u dogo k’u kɔnɔ tiɲɛ ka kasara lase u yɛrɛ 
ma. 
Kɔnɔtiɲɛ kɔfɛ (ni kɔnɔtiɲɛ kɛra so kɔnɔ walima dɔgɔtɔrɔso la), ni muso ye bana 
taamasiɲɛ fɛn o fɛn ye a yɛrɛ la, a ka kan ka taa dɔgɔtɔrɔso la joona. Walasa ka 
dɔgɔtɔrɔso taali dusu don musow kɔnɔ kɔnɔtiɲɛ kɔfɛ, dɔgɔtɔrɔw man kan ka wale ta k’u 
sɛgɛrɛ min b’u lamaloya.
Walasa ka kunnafoni wɛrɛw sɔrɔ muso furakɛcogo kan kɔnɔtiɲɛ kɔfɛ, a’ bɛ sazifamuw 
tɔgɔla gafew kalan i n’a fɔ « Precis d’Obstetriquie », min sɛbɛnna Robert Merger fɛ. 

 


